
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Өмнөх үг

	Манай ах дүүгийн найрамдалт Болгарын ард түмэн олон сайхан дуу, үлгэр домог зохиосон билигт түмэн билээ. Тэр бүхэн нь залуу багшийн цаашдын уран бүтээлийн ширгэшгүй ундарга болсон юм.

	Ардынхаа аман зохиолын амтанд орсон багш Димитр Иваков (1878—1949) өнгөрсөн зууны сүүл хагасаас эхлэн ард түмэн, тариачид, ардын багш нарын амьдрал, төрөлх эх орныхоо гоо сайхныг магтан дуулсан өгүүллэг тууж, Елин Пелин (агь) гэсэн ардын дууны үгээр уран зохиолынхоо нууц нэр хийж бичиж эхэлжээ. 

	Елин Пелин зөвхөн өгүүллэг, тууж төдийгүй мөн алдарт сайхан үлгэр зохиосон билээ.

	Тэр бээр хүүхэд залуу үеийнхэнд зориулан олон өгүүллэг, үлгэр бичсэнээс хамгийн шилдэг зохиолуудын нэг нь Ян Бибияны тухай 1933 онд «Ян Бибиян саран дээр» гэдэг зохиол билээ.

	Энэ үлгэрт эцэг эхийнхээ үгэнд ордоггүй дур зоргоороо аашилдаг нэгэн хүү, муу юм сайн хийж чадаагүйн учир гэрээс хөөгдсөн чөтгөрийн хүүтэй хэрхэн нөхөрлөж түүний гарт яаж орж байгаа, толгойгоо хэрхэн алдаж амь осолдоход хүрч, дараа нь зориг хатуужил, эрэлхэг үйлсээрээ хар хүчнийг ялан дийлж, зөв замд орж байгааг үзүүлнэ.

	Амьдралын хүнд бэрхийг хэрхэн давж туулах, аймшигт хар хүчний эсрэг яаж тэмцэхийг энэ үлгэрт өгүүлж байна.

	Яаж? Ямар аргаар? гэдгийг хүүхэд та нар уншаад, бодож үзээрэй.

	 

	* * *

	 

	Елин Пелин (Димитр Иванов) Болгарын гайхамшигт реалист зохиолч бөгөөд Болгарын шинжлэх ухааны академийн гишүүн байлаа.

	Болгарын хөдөлмөрч ард түмэн, тариачдын амьдралын ахуй, залуу үеийнхнийг эрэлхэг зоригтой ухаалаг сэргэлэн, ажилч хичээнгүй болгоход зохиолчдын бүхий л ухамсарт амьдрал зориулагджээ.

	Орчуулагч С. Чулуунцэрэн

	 


ХӨРӨГ

	Өндөр уулсын бэлээр урссан их мөрний эрэг дээр орших нэгэн бяцхан хотод жаал хүү аж төрөн суудаг байжээ. Тэр жаал хотын бусад хүүхдүүдтэй хэнтэй нь ч адилгүй, нэг л этгээд зантай.

	Нэгд, тэр жаал үсээ огт самнадаггүй юм. Үс нь түүний духан дээр арзайж, тал бүр лүүгээ унжсаныг нь харахад хурга тугалын хөлд гишгэгдэж наранд гандсан ногоо мэт харагддаг байв.

	Харин энэ хүүг нөхөд нь яагаад Ян Бибиян гэж нэрлэсэн нь тодорхойгүй. Тэр жаал толгойдоо малгай ойртуулах ч дургүй байлаа. Тийм сэгсгэр үстэй толгойнд хэрийн малгай тогтохын ч аргагүй юм. Хэрэв Ян Бибияны сэгсгэр толгой дээр малгай тавьчихвал мөчийн төдий хугацаанд тэсгээхгүй түүнийг унагах юм уу, эсвэл хандсан зүг рүүгээ авч чулуудна. Дараа нь малгайгаа эрдэг ч үгүй байлаа.

	Хоёрт, Ян Бибияны эв хавгүй биед нь ямар ч костюм өмсүүлсэн өдөртөө л урагдаж бохир болно. Өнгө нь дороо өөр болж хаана тийм болгосон нь ч мэдэгдэхгүй, хачин наалдамхай толбуудтай болчихдог байлаа. Тоос шороонд дарагдсан костюм нь оёдлоороо ханзарч инээмсэглэсэн амаар шүд яралзах мэт ханзархайгаар нь цагаан утас яралзана. 

	Ян Бибиян гутал хэрэгсдэггүй, нүцгэн тавхайгаараа газар алгадаж явахдаа дуртай тул түүний хөлийн ул өргөөшөө тэлж, хуруунууд нь мэлхийнийх шиг сарвагар болсныг гайхахын хэрэггүй. Салхи, хүйтэн, ус шавар зэрэг бусад үл мэдэгдэх шалтгаанаас хөл нь хагарч саарьтан, үе үе цус гоожно.

	Тэр жаал заримдаа арьсан дээрээ «Ян Бибиян» гэж өөрийнхөө хочийг хумсаараа бичсэнийг нь ажихад цэрдээр тод бичсэн шиг алсаас уншиж болохоор тод харагдана.

	Яны ядуу аав ээж хоёр хайрт үрээ хүмүүжүүлж зөв замд оруулах гэж хэчнээн хүч хөдөлмөр зарцуулавч амжилт олсонгүй. Бусдын нэхмэлийн машин дээр өдөр шөнөгүй ажилладаг эхийнх нь нулимс, ажилсаг аавын нь хааяа өгчихдөг таван салаа боов аль нь ч тус болсонгүй. Эцэг нь усан үзмийнхээ цэцэрлэгт бүх хүч хөдөлмөрөө барна.

	Бас уулнаас илжгээрээ түлээ татдаг бөгөөд илжигний нь зан төлөв, дуулгавар нь зөрүүд хүү Ян Бибиянаас нь бүр өөр юм.

	Хайртай үрээ хүмүүжүүлэх гэж олон арга хэрэглээд цөхрөнгөө барсан аав ээж хоёр Ян Бибияныг зөнд нь тавьж ганцхан уулзан учирч байхыг эрмэлзлээ.

	Тэгээд Ян Бибиян гудамжинд гарч, сургуулиа ч хаялаа.

	Ойр орчмын хүмүүс наадаж тоглодог нөхөд нь ч бүгд Ян Бибиянаас холдлоо. Зарим нь үнэхээр түүнээс айсан ба зарим нь түүнтэй холбогдохыг эс хүсжээ.

	Энэ бүхэнд Ян Бибияны санаа зовсонгүй, харин ч тааламжтай байв. 

	Тэр эрхлэх тодорхой ажилгүй ч, уйтгарлахгүй байх олон аргатай байлаа.

	Ян Бибиян хотын захын эвдэрч нурсан хашаа саравчийн дор сууж хажуугаараа гүйж өнгөрсөн нохойн хойноос чулуу нүүлгэх дуртай байв. Бас хүүхэд дайралдвал малгайг нь авч урж тасчин хаяхаас ч тэр үл буцна.

	Дүрсгүй жаал, ядуу гуйлгачин буюу цыганы богц, савыг чулуудах ба тэрэгний морийг үргээж байлаа.

	Энэ бүхэн Ян Бибиянд сонирхолгүй болоход хотоор гуйвалзан хэсэж зах зээлээр өлөлзөн тэнэнэ.

	 

	
ЧӨТГӨРТЭЙ УЧИРСАН НЬ

	Хаврын нэгэн сайхан өдөр Ян Бибиян ямар ч зорилгогүй, урьдын адил хотын захаар тэнэж явлаа. Жимсний модод цэцэглэж, нуга хөндий ногоорон, өмнө зүгээс шувууд айлчлан ирж үүр, байраа зассан үе байв.

	Энэ үед Ян Бибияны үеийн нөхөд сургуульдаа явах нь явж, зарим нь өөрсдийнхөө ажил төрлийг хийж, мөн ганц хоёроороо тоглож саатна.

	Өглөөнөөс хойш Ян Бибиян торхчны мухлагийн түүгээр эргэлдэж, түүний жижиг хөрөөг яавал сэм авч өвөг ахынхаа цэцэрлэгт байгаа алимын хоёр модыг хөрөөдөж хаях вэ? гэж боджээ.

	Гэтэл Ян Бибияныг сайн мэддэг торхчин:

	— Хулгайч минь, юунд ангалзаад л байна даа? Миний мухлагт чам шиг залхуу амьтан ойртохыг би хүсэхгүй! Зайл! гэж зандрав.

	Ян Бибиян торхчин руу хэлээ гаргаснаа, чамайг ямар нэг аргаар чадна даа гэж сүр бадруулсаар одлоо. 

	Тэр чигээрээ хотын захад гарч, гүүрэн дээр зогсон жараахайн наадахыг ажиглаж түргэн урсгалт голын ус руу чулуу шидлэн байснаа бүдүүн бургасан дээр сууж хөхөө донгодохыг дуурайж нэлээд боллоо. Дараа нь замд ортол нэгэн машин түүний дэргэдүүр тоосоороо даран өнгөрөхөд хэдэн чулуу авч араас нь нүүлгэв. Ян Бибиян машины хойноос нударга зангидан занаж хорсолтойгоор харж удтал зогслоо.

	Өөр юу хийх бил ээ? Өнөөдөр тэр жаал ямар нэгэн адтай юм хийж чадсан ч үгүй. Жаал хүүгийн царай баргар нэг л тайван бус байдалтай.

	Шүгэлдэхийг завдсан боловч уруул ам нь ч олигтой эвлэрч өгсөнгүй учир дуу ч гарч өгсөнгүй.

	Гэтэл хөлийн нь хоорондуур урт ногоон гүрвэл гэв гэнэтхэн мурилзахад Ян Бибиян түүний сүүлэн дээр нь өсгийгөө тавьсан боловч усан үзмийн бөхийж нахийсан мөчир доогуур жирэлзэн орлоо.

	Хүүгийн нүд баяртай гялалзаж, зэвхий өвс шиг үс нь ч өөр болж, эвлэрэхгүй байсан уруул нь ч ая эвдээ орох шиг болов.

	Их л хөгжилтэйгөөр шүгэлдэв. Сайхан гүрвэл хашааны ойролцоох, наранд халсан хавтгай чулууны доогуур мөлхөн ороод, Ян Бибиянтай ярих гэсэн шиг толгойгоо түүний зүг эргүүллээ.

	Ян Бибиян бөхийж том чулуу авснаа сэмхэн ойртож шидсэнд уул чулуу гүрвэлийн ойролцоо туслаа. Гүрвэл огтхон ч хөдөлсөнгүй.

	Тэгэхлээр нь Ян Бибиян амьдаар нь барихаар шийдээд ийн шивгэнэн мөлхлөө.

	 

	Би-Ян Бибиян! 

	Хэдий би бяцхан ч

	Хэрдээ би эрэлхэг

	Айх юм надад үгүй

	Аргаар чамайг дөнгөнө.

	 

	Гүрвэл-Ян Бибияны бохир гарыг тэсвэрлэн хүлээсэнгүй уяхан биеэрээ шарван одлоо.

	Ян Бибиян түүний араас нь аяархан гэтсээр дагав.

	Гүрвэл усан үзмийн мод өөд авиран, шинэхэн ороонгын хоорондуур сүлжсээр улмаар шигүү модон дундуур дамжин үхэр бүрэлзгэнэ ургасан хотгор луу орж түүний хажуу дахь өндөр хадан дээр гарлаа. 

	Ян Бибиян түүнээс хоромхон ч төдий нүдээ салгалгүй, дагасаар тэр хаданд ойртоход жаалыг үзсэн гүрвэл уул хадныхаа хонгил руу орлоо.

	Ян Бибиян гайхаш тасран «фют!» гэж исгэрэв.

	Гэтэл тэр хонгилоос хүнхэн гарч чулуун дээр дэвхрэн буун; 

	— Ээ, жаал аа, намайг юу гэж дуудав?

	Ян Бибиян урьд өмнө үзээгүй энэ амьтныг ажиглан байх зуураа

	— Би чамайг дуудаагүй гэж хариуллаа.

	— Яагаад дуудаагүй байх вэ? Чи «Фют» гэж хашхирсан шүү дээ.

	— Тэр ч үнэн. Тэгэхдээ чамайг би дуудаагүй.

	— Би чөтгөрийн хүү, миний нэрийг Фют гэдэг юм гэж өнөөх хачин хүнхэн хэллээ.

	Тэр тачигнатал инээж хадан дээр дэвхэрнэ. Ян Бибиян ер айсангүй. Харин түүнд чөтгөрийн хүү сонин санагдаж, шинэ танилаа инээмсэглэн ширтэнэ.

	Чөтгөрийн хүү зарим талаараа Ян Бибиянтай адилавтар хэр нь яльгүй туранхай ба хөдөлгөөн нь арай ч илүү мэт байлаа.

	Фют зальхай нүд гарган нохой бөөс шиг хурдан шалмаг харайх ба инээхэд нь түүний бат бэх цагаан шүднүүд нь яралзан, шанаанд нь хоёр жижиг эвэр цухуйж, ард нь уртаас урт сүүл хөдөлж байв.

	Чөтгөрийн хүү харайж дэвхцэхээ больж нөхөрсгөөр;

	— Чиний нэрийг хэн гэдэг вэ? гэж асуулаа. Ян Бибиян толгойгоо гэдийлгэж ихэмсгээр өгүүлсэн нь

	 

	Би-Ян Бибиян! 

	Хэдий би бяцхан ч

	Хэрдээ би эрэлхэг 

	Айх юм надад үгүй 

	Аргаар чамайг дөнгөнө.

	 

	— Ян Бибиян, Ян Бибиян гэж чөтгөрийн хүү дахин давтан үглэн дэвхэцлээ. — Энэ нэр надад их таалагдаж байна. Надтай найзлахыг хүсэх үү? Надад нөхөр байхгүй. Миний эцэг, зөнөг чөтгөр Фюфюнко, намайг бүтэн сарын турш адгийн муу юм хийж чадсангүй гэж гэрээсээ хөөсөн. Тэгээд намайг гэрээсээ хол энэ нүхэнд суу гэж тушаасан. Хүнд муу юм хийж, уй гашууд унагаж сур гэж надаас шаардах юм.

	Ян Бибиян дуугүй байлаа. Чөтгөрийн хүүгийн яриаг анхааралтай сонслоо. Ямар сонин танилцах гэгч энэ вэ?

	Чөтгөрийн хүү өрөөсөн хөл дээрээ дэвхрэх зуураа чанга дуугаар, 

	— Надтай найзлахыг хүсэх үү? гэж асуулаа. 

	— Тэгье! гэж Ян Бибиян бэлэн зэлэн хариулав. Эцэг минь намайг зөнд минь тавьсан юм. Чамайг адгийн муу юм хийж чаддаггүйд чинь хөөсөн бол намайг муу юм хийхдээ адтай болохоор минь хөөсөн юм гэв.

	— Өө яасан сайн юм бэ? гэж чөтгөрийн хүү өгүүлэн хаднаасаа дэвхрэн буунгуут Ян Бибияныг тэвэрлээ. — Чи намайг адгийн юм бүхэнд сургаж өгөөрэй! Би чиний үгнээс гарахгүй бүх зүйлээр тусална. Би ямар ч адгуусан болон хувирч, бас түүнтэй адилхан дуугарч чадна. Би юунд ч үзэгдэхгүй болж чадахаас гадна таг харанхуйд ч юм бүхнийг харж чадна. Энэчлэн олон зүйл хийж чадна гэж чөтгөрийн хүүгийн ярихыг сонссон Ян Бибиян шинэхэн найзаа тэврэн авч баярласандаа болж чарлан дэвхэцлээ. Ингэж шинэ найзтай болов.

	Одоо Ян Бибиян ганцаараа хэрэн тэнүүчлэх хэрэг нэгэнт үгүй болжээ. 

	 

	
АНХНЫ СОРИЛТ

	Ян Бибиян, чөтгөрийн хүү Фют хоёр хөтлөлцөн явж бургаст хотгороос гарч голын зүг чиглэв.

	Жаал хүү найз нөхөртэй болсондоо баясаж, тэр тутмаа чөтгөрийн хүүтэй нөхөцсөндөө омгорхон баярлана. Тэр их л хөгжилтэйгөөр инээмсэглэн байн байн огло харайж, замыг нь үй түмэн хүн хаачхаад байгаа мэтээр «Хажуу тийш ээ, зам тавиарай!» гэж хашхирна.

	Эргэн тойрон, нам гүм, хүн амьтангүй, эрвээхэй цэцгээс цэцэгт эргэлдэх ба дэвхрэг, царцаан дуу шаагина.

	Ян Бибиян мөн л «Зам тавиарай!» гэж хашхиран дэвхрэх бөгөөд чөтгөрийн хүүтэй найз болсондоо өөрийгөө энгүй хүчтэн гэж бодно.

	 

	Арчаагүй бяцхан хүүхэд ч гэсэн би

	Аварга хүчтэн мэт тэнхээтэй билээ 

	 

	гэж тэр байн байн хашхирна. 

	Фют өөрийнхөө шинэ найзаас алхам ч хоцорсонгүй. Түүнийг зальхай нүдээрээ ширтэн явах зуураа үе үе ганц хөл дээрээ дэвхцэн. Шинэхэн найз нь чөтгөрийн хүүд тун их таалагджээ.

	— Чи надад их таалагдаж байна, гэхдээ чамайг муу мэдэх учир айх юм... гэж Фют өгүүлэхэд:

	— Чи юунаас айж байна? гэж Ян Бибиян гайхан асуув.

	— Чи намайг хаяад явчих байх гэж айх юм. Би ер бусын үйл явдалд дуртай, хэрэв чи надад туслахгүй бол эртхэн холдъё гэж Фют өгүүллээ.

	— Чи муу бүхнийг хийхдээ надаас илүү гэж үү? хэмээн Ян Бибиян инээмсэглэв.

	— Чамайг сорих хэрэгтэй шүү дээ. Чи, ямар хүн болохыг минь одоохон хараарай. гээд Ян Бибиян, Фютийн мөрөн дээр цохисонд дуу алдан газар суув.

	Хоёр найз иймэрхүү яриа хөөр дэлгэсээр голын дагуух нуга хүрлээ.

	Фют, Ян Бибиян хоёр нарнаас зугтааж өвгөрсөн бургасны сүүдэр дэх ногоон ширгэн дээр хөлбөрч ажилгүй, санах бодох юмгүйдээ амтархацгаана.

	Төдхөн Ян Бибиян босож үүрэглэж байгаа Фютийг түлхэн цочооч, 

	— Фют бос! Тэр гүүний дэргэд торхчны илжиг идшилж явна! Торхчин өвгөн өнөө өглөө намайг хийсгэчих шахсан юм. Түүний илжгийг унаж давхия! Тэгэх үү? гэж хэлэв. 

	Бага чөтгөр нүд нь гялалзан, 

	— Тэгье, тэгье! гэж дэвхрэх зуураа, — Би энэ амьтныг хэдийнээс мэднэ. Ёстой л элэг хөшмөөр амьтан даа! Би илжиг нэг ч удаа унаж үзээгүй. Чи унаж үзсэн үү? гэж асуув.

	— Хэд дахин унаж үзсэн гэж Ян Бибиян ихэмсэг байдлаар хариулав.

	— Миний аав илжгэнд дургүй. Илжигнүүд сайн санаатай, номхон, үгэнд сайн ордог. Ер нь иймэрхүү адгуус, хүн хоёрын алинд ч чөтгөрүүд дургүй байдаг юм. Илжиг зэмлэхэд гомддоггүй, хүнд ачааг үг дуугүй зөөж, ямар ч гэмгүй мөртөө эзнийхээ, модон ташуураар гуядахад нь таг чимээгүй өнгөрөөдөг... гээд Фютийг цааш нь юу хэлэхийг гүйцээлгүй Ян Бибиян илжигний зүг харайлаа.

	Илжиг ногоо зулгаахаа больж, толгойгоо өргөн хүүгийн өөдөөс амгалан нүдээр харав.

	Ян Бибиян илжигний мундаанаас атгаж Фютийг даллахад тэр нь нарийхан хөлөөрөө дэвхрэг шиг үсчсээр ирлээ.

	— Чи илжиг унаж огт үзээгүй бил үү? Морд! Одоохон морд! Илжиг унахад амархан, зөөлөн байдаг юм гэв.

Автоматаар үүсгэсэн тайлбар]

	 

	Чөтгөрийн хүү илжигний нуруун дээр нохой бөөс шиг үсрэн гарахад, Ян Бибиян ч мордов. Энэ хоёр илжгэнд сундалдан нуга дундуур явлаа.

	Фют нь онгирон бархирч хашхирах ба Ян Бибиян нь илжгийг хумсаараа маажлан, Чу, чу гэж давчина.

	Илжгээр нуга дундуур сүлжихэд тэнд идшилж байсан гүү түүний хойноос санаашрах мэт байн байна харна.

	— Фют ээ, давхих уу?

	— Тэгье, тэгье! гэж хариу хашхирлаа.

	Ян Бибиян үсрэн бууж, бургасны мөчир таслан аваад дахин мордож, байдаг чинээгээрээ ороолгосонд илжиг хурдалсаар хурдалсаар эцэстээ эцэж, явахаа бүр болилоо.

	Энэ үед Ян Бибиянд шинэ бодол төрж, гүүний тэндээс хэд хэдэн шар хэдгэнэ барьж ирж түүнийгээ илжигний сүүлэн дор хийлээ.

	Шар хэдгэнэд хатгуулсан илжиг ухаан жолоогүй цовхчсоор газар уналаа.

	Илжигний нуруун дээрээс шидэгдсэн чөтгөрийн хүү толгойгоороо хожуул мөргөн унаж өвдсөндөө орил тавин хашхирч атиран байв.

	Ян Бибиян Фютэд ойртон очиж түүний нус нулимс, цустайгаа холилдсон байхыг хараад тачигнатал инээлээ.

	Чөтгөрийн хүү тачигнатал инээсэнд үсрэн босож түүний нүүрийн цус хоромхон зуур арилж Ян Бибияныг тэврэн аваад, 

	— Миний найз ёстой эрэлхэг байна! Чи үнэхээр гайхамшигтай жаал юм. Бид хоёр цаашид улам сайн найзалж болох байна. Чи гэмгүй адгуусыг доромжлон, өөрийнхөө найзад хор хүргэлээ. Би золтой л толгойгоо хагалчихсангүй. Чамтай нөхөрлөж болох юм байна. Чи анхныхаа шалгалтыг сайн давлаа!

	Гэтэл гэнэт газар дороос гараад ирсэн юм шиг хөгшин торхчин тэдний өмнө зогсож байв. Ян Бибиян халтар найзтайгаа илжгийг нь хэрхэн зовоосныг тэр үзжээ. Торхчин Ян Бибияныг заамдан барьж аваад толгойгоор нь газарт дарж гуя дундуур нь яргай ташуураар ороолгоход Ян Бибиян бархиран, түүний гараас мултрахыг оролдсон боловч, төмөр бахиар хавчигдсан юм шиг байв.

	— Залуу минь хүний илжгээр зугаалахад ямар байдгийг, хүний илжиг гуядах ямар болохыг мэд! гэж Ян Бибияныг ороолгосоор байлаа.

	— Фют, чи хаана байна?.. Фют авраарай! гэж Ян Бибиян хашхирна.

	Яргай ташуур харсан Фют бургасны цаана тохитой нуугдаж харин найзыгаа хэрхэн ороолгуулж байгааг харж байв.

	— Фют, чи юм бүхэн хийж чаддаг биш үү?! Нүдэнд үзэгдэхгүй болоод энэ хараал идсэн торхчны хөлийг чимх! Намайг алах гэж байна!

	Найзынхаа хэлснийг сонссон Фют элгээ хөштөлөө инээв.

	Торхчин Ян Бибияныг гүвшиж гүвшиж эцэст нь салахын ёс болгож чанга өшиглөв.

	Түүнийг үзэгдэхгүй болсны дараа чөтгөр хүү нуугдсан газраасаа харайн гарч ирлээ.

	— Намайг зодуулаг гэж чи зөвшөөрөв үү!.. гэж гомдсон Ян Бибиян ууртай хэлээд: — Үүнийгээ чи нөхөрлөл гэж нэрлэж байна уу? гэхэд:

	— Баяртай, Ян Бибиян! гэж Фют хариулав. — Бидний чөтгөрүүд юунаас ч айдаггүй хэр нь гүгэлийн үнэр, загалмай (бурхан), яргай ташуур гурав л аймшиг төрүүлдэг юм. Торхчны гарт байгаа яргай ташуурыг хармагцаа үнхэлцгээ хагалчих шахаж бургас хүртэл гүйхдээ гурав дахин шургачиж уналаа гэж Фют өгүүллээ.

	— Гайгүй дээ, чи хүлээж бай... миний ээлж болохоор ачийг ачаар хариулна даа! гэж Ян Бибиян уйлагнан өгүүлээд... — Босъё гэв. Ян Бибияныг Фют сугадан босголоо.

	— Ёо, ёо, ямар их өвчтэй юм бэ? гэж Ян Бибиян өгүүлээд ташуурдуулсан газраа барилан үзэв.

	Хөөрхий амьтны уранхай өмдний цаанаас цус шүүрнэ.

	Фют шархыг нь тарнидан эдгээв.

	— Өвчингүй боллоо! Өвчингүй боллоо! гэж Ян Бибиян баярлахдаа газар дэвсэлнэ.

	— Би ч гэсэн бас зүгээр боллоо! Харин эврийн минь хооронд булцуу гарчээ. Энэ байна... ёо ёо маш их өвдөж байна!.. гэж чөтгөрийн хүү ярвайн толгойгоо тэврэв.

	
ТҮРГЭН НАЙЗАЛЖ, ТҮРГЭН МУУДАЛЦАВ

	Фют, Ян Бибиян хоёр хотын ойролцоох тээрмийн газар хоноглолоо. Тэд гэгээтэй ирж тээрмийн буланд байгаа сүрлэн дээр байрлаж бүтэн өдөр тэнэсэндээ ядраад өглөө болтол нам унтжээ. 

	Ян Бибияны аав ээж хүүгээ зоргод нь тавьсан боловч, түүнийг байнга санадаг байлаа.

	Хүүгээ хайрлахгүй болсон нь дэмий л өөрсдийгөө саатуулсан хэрэг байсан бөгөөд ингэвэл хүү нь залхаж ухаантай болох байх гэж хий л найджээ. Гэтэл хүү бүтэн долоо хоног гэртээ ирсэнгүй.

	Санаа нь зовсон хоёр хөгшин, хүүд минь ямар нэг азгүй явдал тохиолдлоо гэж ихэд сандарлаа.

	Ян Бибияны ээж бүтэн өдөржингөө нэхэх машин дээр бөхийж, дуулгаваргүй хүүгээ бодон гомдох, өрөвдөхийн эрхээр нулимсаа дуслуулна.

	Эцэг нь зах зээлээр явж таних мэдэх хүнээс болон сургуулиасаа ирж байгаа хүүхдүүдээс, сэгсгэр дүрсгүй, дуулгаваргүй боловч элэг зүрхний хайртай хүүгээ сураглана.

	Хэчнээн эрж сурагласан боловч үзэж мэдсэн хүн нэг ч гарсангүй.

	Хүндэт уншигчдаа, та нар асуугтун!

	«Ян Бибиян юугаар хооллож байв? Сайн, муу ямар ч байсан хүн хоолгүй байж чадахгүй шүү дээ»

	Тэгвэл Ян Бибияныг чөтгөр хооллуулж байлаа. Тэр нүдэнд үзэгдэхгүй болж, маш жижигхэн зай завсраар ч орж чадна. Фют өдөр бүр хот орж дэлгүүр мухлагаас аль амт шимттэй боов шоов, мөн баян айлаас амттайхан хоол хулгайлан авчирдаг бөгөөд түүнийг Ян Бибиян хотын аль нэг захад хүлээн суудаг байлаа.

	Хэрэв уншигч та нүдээр үзсэн бол Ян Бибиян хулгайн хоолоор хэчнээн таргалсныг үзэх сэн. Бяр тэнхээ ихтэй болж, явж гишгэх нь хүртэл зэрлэг амьтных шиг болжээ.

	Ян Бибиян өөртөө чөтгөрийн хүү хэт дотно болсныг ухамсарлаж, найзтайгаа харилцах харилцаагаа өөрчилж, түүнийг загнаж доромжлох боллоо. Нэгэн удаа чөтгөрийн хүүг нүдэнд үзэгдэхгүй болдог чадварыг нь алдтал зодов. Дэлбэрэх шахтал уурласан Фют хүүг занаж зүхэн алга боллоо. Түүнийг алга болсон анхны өдрөөс эхлээд Ян Бибиян хүнд хэцүү байдалд орж, өөрийнхөө хийсэн хэрэгт гэмшив. Харин гэмшсэн хүнд чөтгөр дургүй билээ. Фютийн нөхөрсөг сэтгэлийг гомдоожээ. Өлсөж ядарсан ганцаардмал жаал хуучин тээрэмдээ ирж унтав.

	Өглөө босож голын эрэг дэх бургасан шугуйд орлоо.

	— Фют! Фют! Ирээч! Дахиад чамд хуруу ч хүргэхгүй гэж гуйн чөтгөрийн хүүг дуудна.

	Чөтгөрийн хүүгийн ул мөр ч алга.

	Ян Бибиян хонгил нүх бүхнийг шагайж харан дуудах ба орооцолдож асарласан үхэр бүрэлзгэнэ бүрийн доогуур эрсэн боловч Фют олдсонгүй.

	Өдөржин тэнэж гайхшаа барсан Ян Бибиян орой болоход өнөөх тээрэмдээ эргэж ирлээ.

	Хаалган дээр зогсох зуураа «хэрэв маргааш Фют дотроос хамгийн сайн нь болохоос өөр замгүй боллоо» гэж санаашран бодов.

	Үүнийгээ давтан чанга хэлээд дотогшоо орж сүрэл дээр суумагцаа, таваг дүүрэн янз бүрийн идээ будаа, талх, жимс өмнө нь овоолоостой байхыг үзлээ.

	«Эвэрт минь, намайг мартаагүй юм байна» гэж дотроо бодоод Ян Бибиян хоол руу дөхлөө.

	Энэ үед гадаа хачин чимээ шуугиан гарч сөөнгө хоолойгоор шивгэнэх буюу үл ойлгогдох үгээр түргэн түргэн ярилцах сонстоно.

	Намайг эрүүлэхээр аавын явуулсан хүмүүс үү? гэж Ян Бибиян маш их айв. Жаал хүү тээрмээс сэмхэн гарч байдаг хурдаараа гүйж бургасан шугуйд оров. Гэтэл энэ бас юу вэ? Хачин чимээ сонстож ямар нэгэн дүрс үзэгдэх шиг болов.

	Ян Бибиян маш анхааралтай ийш тийш ажиглан харсанд нэгэн бургасны хажууд хөгшин хар чөтгөрүүд зөвлөлдөж байлаа...

	
АЙМШИГТАЙ СҮРЭГ

	Чөтгөрүүд чухал хуралдаан хийж байв.

	Тэдний эвэртэй, туранхай маш урт гаруудыг нь хөдлөн байхыг харахад хуурай мөчир салхинд хөдөлж байгаа юм шиг байх нь Ян Бибиянд аймшиг төрүүллээ.

	Тэд юуны тухай ярьж байгаа юм бол? хэмээн тэр сонирхов.

	Тэргэл сартай хэр нь шөнө харанхуй байв.

	Сэмжин үүлс шөнийн дэнлүүг хаана. Үе үе ил гарах нь, уранхай ноорхой хувцастай үзэсгэлэнт ядуу хүүхэн мэт санагдана. Ийм үед чөтгөрүүд хар хоншоороо сарны зүг эргүүлж сөөнгө дуугаар:

	— Сарыг хаа! Сарыг унтраа! гэж тушаалаа.

	Нэгэн хөгшин чөтгөр бургасны оройд хэрэм мэт дүүлэн гарч сарны зүг байдаг хүчээрээ үлээсэнд бараан үүл бөөгнөрч тэргэл сарыг дахин халхлав.

	Харанхуй болоход дахин ярилцах нь сонстоход, Ян Бибиян эхлээд юу ч ойлгосонгүй, дараа нь түүний чихэнд алгуур дасаж зарим нэгэн үгс ойлгогдох болж улмаар бүхэл бүтэн өгүүлбэрүүд ойлгогдох болов.

	Чөтгөрүүд өнөөдөр хүнд ямар хор гэм хийсэн, маргааш юу хийх гэж бодож байгаагаа өөрийнхөө толгойлогчид илтгэж байв.

	— Тэргүүн алуурч! гэж чөтгөрийн дарга сөөнгө хоолойгоор дуудахад бусадтайгаа адил хар биш цусан улаан өнгөтэй чөтгөр босож урт сүүлээ годолзуулав.

	— Юу хийснээ ярь!

	Улаан чөтгөр аймшигт яриа дэлгэлээ. Тэр өнөөдөр нэг залуугаар ахыг нь алуулж, мөн хэд хэдэн залуусыг дээрэмчин болгож худалдаачны хоолойг хэрчүүлэх, мөн шахалт хавчилт үзүүлэн олон хэрэг түвэг гаргаснаа илтгэв.

	— Хулгайчийн удирдагч! гэхэд залирхаг нүдтэй урт гартай шуламс босож хийсэн үйлдсэнээ тоочлоо.

	Чөтгөрийн дарга дэс дараалан ийн дуудлаа:

	— Худалчийн удирдагч!.. 

	— Залхуугийн жолоодогч!.. 

	— Бардамнагчдыг хатгагч!.. 

	— Ерөнхий шооч..

	— Архичдын удирдагч!.. 

	— Зовоогчдын удирдагч!.. гэхэд тэд босож хийж үйлдсэн бүхнээ тоочлоо.

	Ян Бибиян тэдгээр чөтгөрийг сонирхон ажиглаж, тэдний яриаг маш анхааралтай сонсов.

	Чөтгөрүүдийн нөгөө талд юм бодож уйтгарласан хөгшин чөтгөр нус нулимсаа дуслуулан сууж байлаа.

	Чөтгөрийн дарга түүнд хандан, 

	— Хөгшин Фюфюнко чи юу хийж амжив? Чи ямар нэгэн бүлгийн удирдагч биш боловч өөрийнхөө санаагаар юу ч хийж болно шүү дээ. Чи хүн амьтанд хор хүргэв үү? гэв.

	— Догшин эзэн минь, би юу ч хийж чадсангүй. Өнөөдрийн хувьд гайхуулах юм надад алга. Миний хүү Фют бяцартлаа салбуулаад иржээ. Би түүнийг хатуу чанга залхаах хэрэгтэй байлаа.

	— Хэн түүнийг нүдээв?

	— Түүний найз Ян Бибиян. 

	Өөрийнхөө нэрийг сонссон Ян Бибиян тэднийг бүр сайн ажиглалаа.

	— Эвий бяцхан үр минь! Хэчнээн их сургамж, зөвлөгөө өгсөн боловч хүнд зодуулсан байна шүү. Хөөрхийг минь толгойг булцруу болтол улам зоджээ. Гэсэн ч хүү минь Ян Бибиянтай их дасаж, зөвхөн түүнийхээ тухай бодох болжээ.

	Ян Бибияныг санаж уйтгарлах хэр нь уулзахаасаа айна. Энэ бол муу ёр. Хэрэв бид Ян Бибияныг хайхрахаа боливол тэр сайн хүн болох нь магад.

	Тэгвэл бяцхан Фют минь гуниглах ба тэр чөтгөрүүд өөдгүй амьтад гээд ойр дотно байхаа болино гэж хөгшин чөтгөрийг өгүүлэхэд.

	— Энэ бол оройтоогүй байна! 

	Ян Бибиян ч өөрийнхөө найзыг санаж мөрөөдөж байлаа.

	— Маргааш Ян Бибиян энэ бургасны ёроолоос гарч байгаа исгэлэн рашаанаас Фютэд авчирч өгөг. Тэгэхэд чөтгөр хүүгийн толгойн булцуу арилж тэр хоёр урьдынхаа нэгэн адил дахин дотно найзална гэж тэдгээр чөтгөрийн нэг нь өгүүллээ.

	Алсад тахиан дуун сонстоход чөтгөрүүд хоромхон зуур алга болов. Үүл арилж тэнгэр цэлмэхэд тэргэл саран сүүн цагаан гэрлээрээ газар дэлхийг гийгүүллээ.

	Ян Бибиян тээрэмдээ буцаж ирсэн боловч шөнөжингөө унтаж чадсангүй, үүр хаяарангуут шавар домбо авч нөгөө исгэлэн рашаанаас нь утгаж аваад Фюттэй анх уулзсан хадныхаа зүг чиглэн одлоо.

	— Фют ээ, Фют! ир! ир! гараад ир! Чамайг би хүлээж байна гэж Ян Бибиян дуудлаа.

	 

	
ЭЦЭГ ЭХ НЬ ЦӨХРӨВ

	Хайрт үрээ мөрөөдсөн Ян Бибияны эцэг эх хоёр, түүнийг хэчнээн эрж сурагласан боловч ямар ч сураг чимээ гаргаж чадалгүй, цөхрөнгөө барав.

	«Хүү минь дуулгаваргүй, дүрсгүй ч гэсэн одоо бүхнээс илүү хайрлагдана» гэж эцэг нь уртаар санаа алдан гиюүрч эх нь бүхэл өдөржингөө гашуун нулимсаа урсгана.

	Энхрий хайрт үр минь! Чи хаана байна. Хаашаа алга болов? Хүүг минь дээрэмчид баривчлав уу? Өлсгөлөн араатан тас татав уу? Хайрт үр минь, чи тийм ч муу хүү байгаагүй! Харин чамд ийм л азгүй явдал тохиолдлоо! Чиний торомгорхон нүд чинь бяцхан овоохойгоо нар шиг гэрэлтүүлж, чиний баясгалант инээд чинь бидний ядуу хоосныг мартагдуулж бид хэнээс ч илүү баян юм шиг амьдралаараа бахархдаг байсан юм... гэж хөөрхий эх нь уйлан хайлж хүүгийнхээ зургийг үнсэн таалан элгэндээ энхрийлэн наана.

	Хөөрхий эхийн уйлагнан үглэхийг сонссон эцгийн нь дотор уй гашуугаар дүүрэн тэсгэлгүй өгүүлсэн нь:

	— Хүүд минь сайхан зан чанар хэчнээн их байсныг хэлээд яах вэ. Хүү томроод төлөв томоотой болох байсан биз. Тэр минь даанч нялх шүү дээ. Тэгэхэд түүний дүрсгүйдэхийг хориглож, хичээл номдоо сайн өөрс шигээ л номхон, дуугүй байхыг шаардаж байлаа. Ээ халаг, бид өөрсдөө бүх буруутан!.. гэхэд, 

	— Хүүгээ цөхөртлөө эрж хайя. Цөл, тал, бургас, битүү ой хөвч алин ч байсан... хүүгээ олохоос нааш эрэл хайгуулаа зогсоохгүй!.. гэж эхнэр нь хариу өгүүлэв. 

	Ян Бибияны эцэг, эх хоёр өглөө эрт гэрээсээ гарч, уй гашууд автагдан чив чимээгүй алхлан бут, сөөг, далан, гүвээ, хонхор цонхор, хад цохио, ой ширэнгэ бүхнийг самнан хайна.

	— Ян Бибиян! Хүү минь ээ! Дуугар!.. чи амьд байвал хэчнээн ч дүрсгүй аашилна, дураараа бол! гэж хөөрхий хөгшин өрөвдөлтэйеэ дуудна.

	Найдлагагүй болж цөхөрлөө барсан боловч олдох болов уу? гэж санаашран бодлогоширсоор явах замдаа харгана, бургас бүрхсэн багавтар гүвээнд тулж шинэхэн булш байхыг үзлээ.

	Түүний ойролцоох том хөшөө чулуунд:

	 

	Энд

	Халгай, шарилжийн дунд

	Хөөрхий Бибияныг оршуулав.

	Хэрцгий дээрэмчний мэсэнд

	Хөвүүн тэр алагдав.

	 

	гэж бичсэнийг уншсан эх, хүүгийнхээ булшны өмнө сөхрөн уналаа.

	— Хөөрхий хүү минь, хөөрхий, хөөрхий! гэж уй гашуунд автагдсан аав нь уруулаа хөдөлгөв.

	— Хүүгээ бид өргөст харгана дотор үүрд орхино гэж үү? Өвгөд хөгшдийгөө нутаглуулсан өлзийт булшны газар хүүгээ аваачъя! гэж эх нь өгүүллээ.

	Эцэг эх хоёр хүүгийнхээ булшийг ухаж их л гүнзгий болгосон боловч шарил нь байдаггүй, гэнэтхэн тэр нүхнээс нэгэн хэрээ нисэн гарч, ойрын нэгэн чулуун дээр суугаад, хүний хэлээр өгүүлсэн нь:

	— Та нар сонсогтун! Ян Бибиян амьд! Та хоёроор хүүгийн чинь эрүүлэхгүй гэж чөтгөрүүд ийм булш хийсэн юм. Тэр чөтгөрийн гарт орсон. Би анх хөөрхөн охин байлаа. Харин шидэт чөтгөр намайг хэрээ болгосон юм. Ян Бибиян чөтгөрийн хүүтэй найзалсан. Танай хүүг аврахыг би чармайя!

	 

	
ХЭРЭЭНИЙ ЯРИА

	Ян Бибияны эцэг эх хоёр хуурамч булшны ойролцоох ногоон дээр суулаа.

	— Би, газрын баян эзний цор ганц охин байсан гэж хэрээ яриагаа эхлээд, — Манайх Дунай мөрний эрэг дэх нэгэн сайхан хотод амьдран суудаг байв. Хавар, зуны улиралд хотын зах дахь өөрийнхөө зусландаа гардаг байлаа.

	Би нугаар цэцэг навч түүн тоглож, баяр хөөртэй дуулдаг сан. Манайхан намайг үргэлж эрхлүүлдэг байв.

	Манай зуслангийн хажууд ой модоор хучигдсан гүвээтэй ба түүний оройд аав маань сайхан асар барьсан юм.

	Бид асрынхаа сүүдэрт сэрүүцэн сууж амарцгаадаг байв. Тэр гүвээн дээрээс зах хязгааргүй үргэлжилсэн ой мод, уулс, тосгонууд үзэгдэнэ. Харсан бүхнээ ааваасаа асууж, тэдгээр газар нутгийн нэрийг тогтоогоод тэнд очиж үзэх сэн гэж хүсдэг байлаа.

	Нэгэн зун, ээж бид хоёртой хамт алс аянд гарна гэж аав хэлэв. Тэгэхэд би найман настай байсан бөгөөд явах болсондоо тэсэлгүй их баярлаж, явах цагийг тэсэж ядан хүлээв.

	Нэгэн сайхан өдөр бид бяр тэнхээ ихтэй шаламгай моринд хөллөсөн жууз тэргэнд сууж аянд гарлаа. Жолоог манай хамгийн хашир, итгэлтэй ахмад зарц барьж явав. Би хэчнээн баяр хөөртэй байсныг яана! Бид доогуур нь ширүүн мөрөн урссан өндөр гүүр өнгөрч, шөнө, үл мэдэх хотод ирж хоноглов.

	Хэдэн өдөр явсны дараа миний хэдийнээс очихыг хүсдэг байсан алсын тэр ууланд ирж эвэрлэг модоор хүрээлэгдсэн эгц цавчим замаар аажуу өгслөө. Явах замд булаг шанд олон дайралдана.

	Шувууд нисэж замын хажуугаас чандага, туулай харайлдан айн цочсон гур зүр ойн цоорхойгоор үсчин алга болно.

	Гэтэл буун дуу тасхийтэл аав ээж хоёр минь цус гоожуулан газар уналаа.

	Хэдэн аймшигт дээрэмчид замын хажуугаас гарч морьдын жолоо, цулбуураас атган авахад, би ой руу зугтан оров.

	Хэчнээн ч гүйснээ мэдсэнгүй. Харин нэг мэдэх нь ээ битүү ширэнгэд орсон байлаа. Хаашаа ч явахаа мэдэхгүй боллоо. Би маш их айсан хэр нь аймшигт дээрэмчдээс болгоомжлон уйлаагүй билээ.

	Шөнө боллоо.

	Өлсөж ядран, уранхай палаажтайгаа модны хажууд атиран суухдаа, 

	— «Аав аа, ээж ээ» гэж дуудав. Хэн ч дуугарсангүй. Ядарсандаа болоод би таг унтчихжээ. Үүрээр даарч чичрэн сэрэв. Эргэн тойрон чимээ аниргүй нам гүм байлаа. Ой дотуур зам хайж удаан тэнэлээ. Гэнэт хонхны дуун жин жин сонстоход эргэн тойрныг ажиглавал төдий л холгүй илжиг ногоо шир шир зулгаах нь дуулдана. Надаас яльгүй том жаал гишүү цуглуулж байхыг харлаа. Би цурхиран уйлав.

	Тэр жаал ойртон ирэхэд, би өөрийнхөө тухай бүгдийг хэллээ. Тэр жаал надад талх өгөөд миний мөрөн дээр уранхай цамцаа хаяв. 

	«Битгий уйл, би чамд тусалъя» гэлээ.

	Хөвүүн илжгэндээ гишүү ачаад дээр нь намайг суулгаж хотод аваачив.

	Хотын талбайд олон хүн хуран цугларчээ. Дээрэмчдэд алагдсан миний аав ээж хоёрыг тэнд авчирчээ.

	Ер танихгүй сайн санаат хүмүүс намайг өрөвдөн гэртээ аваачлаа.

	Хоёр хоносны дараа усан цэргийн нэгэн дарга өөрийнхөө үзэсгэлэнт сайхан охинтойгоо тус хотод ирээд, бидний тухай азгүй явдлыг сонсож, улмаар надтай уулзаад, дараа нь намайг авч явахаар боллоо.

	Энэ хүн усан онгоцны ахмад байсан бөгөөд намайг үрчлэн авав. Түүний охин, миний төлөө яг эх шиг минь санаа тавьж байлаа.

	Нэгэн удаа далайн шуурга тавьж цахилгаан цахилан өтгөн хар үүлс хуйлран оволзож их давлагаатай нийллээ. Ухаан алдталаа айсан бид цонхны дэргэд зогсож байв.

	Гэтэл харанхуй дунд, хүчит давлагаан дотроос асар том усан онгоц гарч, далайн их давлагааг зүсэн эргийн зүг чиглэв.

	Тэр онгоцноос хэнийх нь ч үл мэдэгдэх хоёр урт гар гарч цонхоор орж ирэн эгч бид хоёрыг аваад гарлаа.

	Тэр бол агуу их шидтэн Мирилайлай гэгч байв.

	Биднийг өөрийнхөө шидэт оронд аваачиж эгчээр минь эхнэрээ болгож, намайг хэрээ болгон хувиргасан юм.

	Ой дотроос намайг олсон жаалыг хэзээ ч би мартахгүй. Тэр бол намайг аврагч мөн. Би түүнд маш их баярладаг. Ян Бибиян!.. гэдэг энэ нэрийг хэзээ ч би санан дурсана.

	— За, тэр чинь манай алга болсон хүү! гэж хөөрхий эх уйлан хайлан өгүүллээ.

	— Танай хүү чөтгөрүүдийн гарт орсон. Харин тэгэхдээ амьд байгаа. Би түүний тухай санаа тавьж аливаа аюулаас зайлуулж явъя. Хүүгийнхээ хойноос бүү гутар! гэж хэрээ өгүүлээд алсад нисэн одлоо.

	Хэрээний яриа хоёр хөгшнийг тайтгаруулж, зүрхэнд нь итгэл төрүүлэв.

	Дээдийн авралаар хоёр хөгшний хүү арай ч үхсэнгүй... 

	 

	
ТОРХЧНЫ ӨШӨӨ

	Ян Бибиян исгэлэн рашаанаас Фютэд аваачиж өгч тэр хоёрын үерхэл дахин сэргэв. 

	Түр зуурын хэрүүлээс болж, аав, ээжийгээ орхин, найз нөхөд болон бүр Фютдээ хүртэл мартагдан ганцаардсанаа санахад Ян Бибиянд аймшигтай байлаа. Өөрийнхөө эвэрт найзад үүнээс хойш сайн байх болов.,.

	Дэмий тэнэж, гаж буруу хүний хийж өнгөрүүлсэн нэгэн баясгалант өдрийн дараа Фют:

	— Ян Бибиян аа! Чамайг торхчин яаж гүвшлээ? Чи санаж байна уу?

	— Би түүнийг хэзээ ч мартахгүй гэж хариулав. 

	— Торхчноос өшөөгөө авах хэрэгтэй.

	— Зүйтэй, чухам яаж өшөөгөө авах бил ээ?

	— Тэдний тахиаг хулгайлъя!

	— Маш зүйтэй! гэж Ян Бибиян баярлахдаа дэвхцэн цовхчиж, — Торхчныд сайн үүлдрийн олон тахиа бий, тэднийгээ маш их хайрладаг юм. Торхчны тахианы нь байр байшингийн цаана байдаг. Хөгшин ч ёстой нэг галзуурах байх даа! гэж өгүүллээ.

	— Заа, ганц болгоё доо! Өнөө шөнө тэдний тахианы байрыг хоосолчихъё, гэж Фют хэлэв.

	Хотын гэрэл унтрахаар Фют, Ян Бибиян хоёр хотын захад байдаг торхчны байшинг чиглэн явж, төдий л удсангүй зорьсон газраа ирлээ. Жижигхэн хашааг болгоомжтой тойрон, хуучин хаалганы цоорхойгоор хашаанд орлоо.

	Энд нам гүм байв. Саравчинд ган торх, модон хувин зэргийг эгнүүлэн тавьсан байх бөгөөд нэгэн торхон дээр том шуудай байсныг Фют аваад, 

	— Тахиануудыг энэ дотор хий гэж найздаа шивнэв.

	Бяцхан хулгайч нар тахианы туйпуун дээвэртэй хуучин шавар пинд сэмхэн ойртож очвол, жижигхэн хаалга нь хаалтгүй, ганган залаат цагаанууд тайван унтаж байна.

	— Чи пинд ор, тахиануудын хүзүүг тас татаад надад өгөөд бай, би тэднийг шуудай руу хийгээд байя гэж Фют ажил төрлөө хуваарилав.

	Ян Бибиян тахианы байранд үнэг шиг сэмхэн орлоо. Тахианы сандарсан дуу гарч, дараа нь жижиг хаалгаар цус болсон тахиаг сунган өгөв.

	Фют үхсэн тахиануудыг дэс дараалан шуудайлахад сав нь төдхөн дүүрэв.

	Мужааны байранд унтсан торхчин нойрноос сэрвэл тахианы тавгүй сулхан дуу сонсогдлоо. «Тавгүй хэрэг болов»

	Торхчин босоод хаалгаа аяархан онгойлгож гадагшаа гарлаа.

	Түүнийг үзсэн Фют шуудайгаа хаян тахианы байрны цаана ухасхийн орлоо.

	Энэ үед Ян Бибиян цус болсон гараараа дараачийн тахиаг өгөхдөө, сүүлчийнх нь гэж шивнэв.

	Чөтгөр хүүгийн жижүүрлэн байсан тэр газар зогссон торхчин тахиаг аваад, 

	— За болно. Одоо гараад ир гэж шивнэв. 

	Жижигхэн хаалгаар бяцхан хулгайчийг сэгсгэр толгой цухуйлган мөлхсөөр гартал, торхчны аварга гар түүнийг төмөр бахь мэт атган авлаа.

	— Ёо Ёо, гэж Ян Бибиян орилов.

	— Чимээгүй!.. Дуугүй! гэж торхчин занан, хөөрхий амьтны нүдийг бүлтийтэл, хэлийг нь хөштөл, хоолойг нь шахав.

	Тахианы байрны цаанаас энэ бүхнийг харсан Фют хашаа дээгүүр харайн салхи шиг хурдлан харанхуй руу орлоо.

	— Ёо, ёо, ёо! Торхчин гуай та намайг тавиач! Би дахиад л ингэхгүй! Энэ бүхнийг Фют хийсэн юм гэж Ян Бибиян хяхтнан хэлэв.

	— Жаал аа, чимээгүй, чимээгүй гэж торхчин ялдамхан өгүүлээд, — Чи битгий ай, би чамд гэм хийхгүй. Чи муу замаар явж байна. Чамайг би сайн замд оруулахыг хүснэм. Нааш ир... нааш ир! гэв.

	Торхчны эелдэг зөөлөн үгс Ян Бибияныг тайвшруулав. Энэ үеэс торхчин Ян Бибияныг заамдахаа больж, харин төрсөн хүү шигээ гараас нь хөтөллөө.

	Ян Бибиян үүнийг ашиглан гараас нь алдагдан зугтахаар шийдэж гараа сэмхэн угз татахыг оролдсон боловч, торхчин амыг нь нийлтэл атгаж, түүний гараас гарна гэж санахын нь ч хэрэггүй болов.

	— Миний гараас гарна гэж бүү сана, чи надтай хамт яв. Өөрийнхөө хийснээс чи сургамж авах ёстой. Миний хойноос алх! гэв.

	Торхчин Ян Бибияныг мужааныхаа газар авчирлаа.

	Тэр Ян Бибияны гараас нь барьсан хэвээрээ, торхнуудыг нэг нэгээр нь тоншин, их л анхааралтай үзнэ.

	Нэгэн том торхны дэргэд удаан зогссоноо,

	— За энэ рүү ор! гэж торхчин Ян Бибиянд тушаав.

	Жаал хөвүүн гараа авахыг оролдлоо.

	— Ор, ор, битгий ай! Би энэ торхны бат бэхийг шалгаж үзэх гэсэн юм гэж торхчин өгүүлэв.

	Эсэргүүцээд нэмэргүй болсныг ойлгосон Ян Бибиян торхны амнаас барин, дотор нь үсрэн орлоо.

	Тэрхэн зуур торхны тагийг тавьж, улмаар хадаж эхлэв.

	— Торхчин гуай! Намайг тавиач! Тавиад хайрлаач! Би хулгай хийхээ бүр больё!.. гэж Ян Бибиян бархирав.

	Торхчин чимээ ч гарсангүй торхоо хажуугаар нь хэвтүүлэн өнхрүүллээ.

	Ян Бибиян торхны нэг хананаас нөгөө хананд шидэгдэн байдаг хоолойгоор бархиравч торх өнхрөх нь хурдассаар байв.

	Торхчин торхоо өнхрүүлсээр яваад голын эрэг дээр авчирч ус руу түлхлээ.

	Усны түргэн урсгалд орсон торх харин ч намуухнаар хөрөв. Ян Бибиян торхтой хамт өнхрөхөө больж, харин завиар хөвсөн шиг тайван хэвтэж явлаа.

	Торх усанд хөвж яваа шүү дээ гэдгийг сая ухамсарч, урьд өмнөхөөсөө чангаар, 

	— Фют, Фют ээ! Намайг авар! Чи юм бүхнийг хийж чадна шүү дээ. Найзыгаа аваач!.. Фют ээ, гэж Ян Бибиян хашхирлаа.

	Торх хөвсөөр л байх бөгөөд ганцхан урсгалын шуугиан Ян Бибиянд хариулт болно.

	Усны долгионд жигдхэн хөдөлгөөнөөр бүүвэйлэгдсэн торхтой жаал хөвүүн ядрахдаа таг унтлаа.

	 

	
ЭРДЭНИЙН ЭРЭЛЧИД

	Ян Бибиянд тохиолдсон явдлыг зарлан бичсэн тэр өдөр эрхэмсэг ноён Магараж нисэх онгоцоор энэтхэг рүү тээвэрлүүлсэн ачаанаас нь нэгэн торх алт, эрдэнэс унажээ гэсэн цуу яриаг дуулсан гурван өвгөд түүнийг эрж олохоор гол даган торойсон бүхнийг харж явжээ.

	Эрдэнийн эрэлчид ойр тойрныхоо бүх газар орныг самнан хайж, нутгийн иргэдээс торхтой эрдэнийн тухай сэм сэмхэн сураглаж, аминдаа л түүнийг олчихыг ихэд чармайна.

	Ян Бибиян уйтгарлаж эхэлсэн тэр нэгэн шөнө, эрдэнийн эрэлчид голын эрэг дээр түүдгээ асааж түүнийхээ дэргэд дулаан нөмрөгтөө орж хажуулдлаа. Үүр дөнгөж хаяарч, алсын бараа үзэгдэхтэй үгүйтэй үест ер бусын дуу өвгөдийн нэгийг сэрээв. Хаанаас тэр дуу гарав.

	Өвгөн голын зүг очсоноо, нөмрөгөө мөрнөөс авч шидээд, 

	— Торх торх! гэж хашхирахад, түүдгийн захад хэвтсэн хоёр нөхөр нь түүний зүг уралдав.

	Хоёр өвгөнийгөө ирэхэд нөхөр нь ухаан жолоогүй харайн дэвхэцсэнээ газар унан өнхрөн, хуруугаа гозойлгож зааж сөөнгө хоолойгоор

	— Торх, торх!.. Би түүнийг олсон! Би хамгийн урьдаар үзсэн! Ганцаараа хагасыг нь авна. Та хоёр хагасыг нь хувааж аваарай! Торх, торх, торх!.. гэж өгүүлнэ.

	— Чи юу болчхов оо?

	— Ухаантай шиг яриач!

	— Торх!.. торхтой эрдэнэс бидний гарт өөрөө хөвж ирлээ! Хараач, тэр ирж явна! Тэр хөвж байна! Өнөөх эрдэнэс мөнөөс мөн! Хоосон ядуурал минь баяртай... 

	Үнэхээр ч мандах нарны гэрэлд мөнгөлөг өнгөөр гялалзан буй тэр голоор торх хөвж яваа харагдав.

	Эрдэнийн эрэлчид ёстой магнайгаа хагартал баярлах нь тэр ээ.

	Тэд удаж түдсэн ч үгүй хувцастайгаа тэр чигээрээ мөстсөн гол руу харайн орж, гүн газар нь сэлж явахдаа усны хүйтнийг огтхон ч мэдсэнгүй, харин Магаражийн эд баялаг хөвөн ирж, биднийг ивээлээ гэдэг бодолд автагджээ.

	Усан хулгана болтлоо норсон өвгөчүүл торхонд хүрч, түүнийгээ эргийн зүг түлхэн явах зуураа, 

	— Болгоомжил болгоомжил!

	— Торхыг нь хагалчхав даа!

	— Энэ дотор байгаа юм бүхэн биднийх...

	— Ээж минь! Бид арай л өөр цамцтай төрсөн юм байна шүү... 

	— Битгий яар, болгоомжтой!

	— Чимээгүй, чимээгүй! гэлцэнэ.

	Эрдэнийн эрэлчдийн хашхирах дуунаар Ян Бибиян сэрлээ.

	Хөөрхийг чөтгөрүүд аль нэг зүг тийш чирч байгаа юм шиг санагдаж, ихэд айв.

	Гэтэл үл таних хүмүүс торхыг нь эргийн зүг түлхэж байгааг дотроо сэм тааварлаж тайвширлаа.

	Түдэлгүй торхыг эрэг дээр түлхэн гаргаж газраар өнхрүүлсээр яваад зогсов.

	— За, одоо онгойлгоцгооё!.. 

	— Энд болохгүй... хүний нүднээс далд газар аваачъя... 


— Энд онгойлгож болохгүй... Үүгээр хүн амьтан сүлжилдээд байна байх.

	— Харин газарт булаад, харанхуй болохоор онгойлгоё гэж ярилцахыг Ян Бибиян сонслоо.

	«Намайг арай газарт булчихгүй байгаа?.. Хэрэв тэгвэл би бүтэж үхнэ...» гэж Ян Бибиян бодлоо.

	— Тэр дэмий! Тэгж хүлээх тэсвэр алга!

	— Тэр бургасанд торхоо аваачиж онгойлгоё!

	— Зүйтэй гэлцээд торхоо эхлээд хайр чулуун дундуур, дараа нь элсэн дээгүүр өнхрүүллээ.

	Удалгүй Ян Бибиянд торхны нь ханыг бургасны мөчир шат пад ороолгох улмаар “сүхээ аль” гэсэн дуу сонсогдлоо.

	Хэд хэд доргитол цохиход нь торхны таг нээгдлээ. Ян Бибиян торхны таг онгойнгуут харайн гарав.

	— Чөтгөр, чөтгөр! гэж эрдэнийн эрэлчид хашхиралдан харсан зүг рүүгээ зугтлаа.

	Ян Бибиян ч байдаг чадлаараа гүйж ширэнгэд орж нуугдав.

	— Зогс! гэсэн дуу сонсогдлоо.

	Ян Бибиян яг хөшсөн юм шиг зогстол, өмнө нь Фют зогсож харагдав.

	— Фют! Торхчин, намайг торхонд хийж хаяхыг чи зөвшөөрөв үү? Би золтой л бүтэн үхсэнгүй!

	— Ян Бибиян, чамайг би аварлаа. Хэрэв эрдэнийн эрэлчдэд торхыг зааж өгөөгүй бол чи дуусах байсан... Би голын урсгал дагаж чамайг хараад явсан. Ус руу орж торхыг голын эрэг дээр гаргахыг хэчнээн бодсон хэр нь зүрх хүрсэнгүй. Бид дахиад учирлаа! явъя... Чи миний үнэнч найз! гэхэд сэтгэл нь хөдөлсөн Ян Бибиян найз чөтгөрөө тэврэн үнслээ.

	 

	
ЯН БИБИЯН ШАВАР ТОЛГОЙТОЙ БОЛОВ

	Фют өөрийнхөө сэгсгэр найзыг явсан газар бүр нь дагаж, хамт тоглож, түүний дүрсгүйдэх, адгуу аашлахад нь өөгшүүлнэ.

	Чөтгөр хүү ганцхан Ян Бибияны аав ээжийгээ санаж үргэлж дурсахыг үл таашаана. Жаал хүү талх барьдаг газраас талх хулгайлан авч шөнө болохоор бяцхан овоохойныхоо тотгоор сэмхэн тавьдаг байв.

	Энэ бүхнийг Фют өөрийнхөө эцэгт хэлж хөгшин чөтгөрөөс ашигтай зөвлөгөө авдаг боллоо.

	Хөгшин чөтгөр Фюфюнко инээмсэглэн, 

	— Сайн сайхан юм боддог тэр толгойг нь солих хэрэгтэй! гээд хүүгийнхээ мөрөн дээр аяархан алгадав.

	Хэд хоногийн дараа Фюттэй хамт байсан хуучин тээрмийн ойролцоох бургасны оройд нэгэн хэрээ суухыг Ян Бибиян харжээ.

	Тэр хэрээ ямар нэг юм бодсон мэт хөдөлгөөнгүй удаан суув.

	Ян Бибиян түүнийг чулуугаар шидсэн хэр нь ниссэнгүй, үе үе их л уйтгартайяа гуаглана.

	Ян Бибиян сүүлчийнхээ чулуугаар түүнийг онолоо. 

	— Ян Бибиян, чи муу танилаасаа болгоомжил! Намайг битгий гомдоо, би чамд тус болно. Миний тухай хэнд ч битгий хэлээрэй гэж хүний хэлээр хэлээд бургасны оройгоос хүндээр нисэн одлоо.

	Сандарсан Ян Бибиян тээрэмд орж нуугдав.

	Энэ өдрөөс эхлэн түүний сэтгэл их л түгшүүртэй байх боллоо.

	Найзын сэтгэл тавгүй байхыг Фют андсангүй.

	— Хотын зах гарч хүүхдүүдтэй тоглоё гэж Фют өгүүллээ.

	— За тэгье! гэж хүүхдүүдийн баясгалант шуугианд оролцохыг хүссэн Ян Бибиян дуртайяа зөвшөөрөв. — Чиний энэ муухай хар хоншоор чинь хүүхдүүдийг айлгахгүй биз? гэхэд.

	— Би цыган болон хувиръя гэж Фют хариулав. Тэгээд хоромхон зуур Фют хөгжилтэй сэргэлэн, цагаан шүдтэй, буржгар үстэй, залирхаг нүдтэй цыган хүүхэд болон хувирлаа.

	— Чи надад маш таалагдаж байна гэж гайхсан Ян Бибиян хэлэв.

	Хотын захад хүүхдүүдийн тоглодог сайхан нуга ногоорох ба түүнээс төдий л холгүй Горчилан ахын шаазангийн үйлдвэр харагдана.

	Горчилан бол нүдний шилтэй, даруу зантай шавар шороонд заваарсан урт хормогчтой хүн байв.

	Горчилан ах шавраар домбо, хоолны сав, таваг, ваар зэрэг гоё сайхан сав суулга хийж, түүнийгээ дархныхаа газрын өмнө тавьж хатаана. Зарим хүүхдүүд дүрсгүйтэж түүний хатааж буй савуудыг нь чулуугаар хага шидэх буюу нойтон нэгийг нь нүцгэн хөлөөрөө гишгэчиж хаядаг байлаа.

	Горчилан ах тэдгээр дүрсгүй хүүхдүүдийг хараан хөөх буюу заримдаа аргадаж гуйна. Тэр хэнд ч гар хүрч үзээгүй, хэнийг ч гомдоодоггүй сайхан санаатай хүн байлаа. Эхнэр, хүүхэдгүй ганц бие учраас хүний хүүхдүүдэд их л хайртай байв.

	Хүүхдүүд тоглохоор шийдсэн тэр өдөр, Горчилан шавраар жижигхэн хүн хийж түүнийгээ наранд хатаахаар тавилаа.

	Тэр шавар хүү өндрөөрөө Ян Бибиянтай адилхан байлаа. Горчилан ахын хийсэн шавар хүү амьд юм шиг харагдана.

	Тэр хүү гараа халаасандаа хийгээд хоёр хөлөөрөө газар дээр тэгшхэн зогссон байх бөгөөд мастер түүнийгээ Калчо гэж нэрлэжээ.

	Горчилан ахыг пийшингээ галлаж хийсэн зүйлээ шатааж бэхжүүлэх ажил хийж байх үеэс нугад тоглож байсан хүүхдүүдээс Фют, Ян Бибияныг дагуулж Калчогийн дэргэд ирлээ.

	Үл хөдлөх шавар хүү эрдүү байдалтай, алсыг ширтэж байх нь Ян Бибияны зэвүүг хүргэв.

	Ян Бибиян шавар хүүд ойртож очиж чимхэж хэсэг шавар огло татав. Энэ нь Ян Бибиянд их л сайхан санагдлаа. Тэгээд бургасны мөчир хугалан аван түүгээрээ Калчогийн бие, хавирга, чих тэргүүтнийг сийчин хатгав. Энэ бүхнийг шавар хүү тэсвэрлэн өнгөрүүлэх бөгөөд харин Фют баяр хөөр болон эвхэрнэ.

	Шувууны далавчны шуугих чимээ сонсогдлоо. Ян Бибияны хуучин танил хэрээ түүний толгой дээгүүр хэд эргэснээ ваарчны байшингийн дээвэр дээр суув.

	Шувуу Ян Бибияны анхаарлыг өөртөө татахыг оролдсон боловч, тэр өөрийнхөө хийж байгаа ажилд хамаг анхаарлаа чиглүүлж эргэж ч харсангүй.

	Тэгээд Ян Бибиян шавар хүүгийн хавирга доогуур гараа хийж зүрхэнд нь хүрэхийг эрмэлзэв.

	Шавар хүү өвдсөндөө болж байдгаараа хашхиран зовоогч руу гараа далайв.

	— Амь авраарай! гэж Фют хашхиран зугтлаа.

	Айн тэвдсэн Ян Бибиян мөн түүний хойноос гүйв.

	Уур хилэн нь бадарсан Калчо зовоогчийг шидэх чулуу хайгаад олохгүй болохоороо шавар толгойгоо авч Ян Бибияныг чулуудав.

	Шидэлтэд чанга оногдсон дүрсгүйтэгчийн толгой мултран хажуу тийшээ уналаа.

	Энэ бүхнийг нүд салгалгүй ширтэж байсан хөгшин чөтгөр Фюфюнко, Калчогийн шавар толгойг хоромхон зуур шүүрэн авч Ян Бибияны толгойны оронд тавьж, харин түүний толгойг Калчогийн хүзүү нь дээр тавив.

	Ян Бибиян, Фют хоёр ямар нэг юм тохиолдоогүй мэт гүйсээр л байлаа.

	Найз хоёр нэлээд алсалсны дараа битүү бургасанд орж нуугдав.

	Ян Бибиян ихэд гайхан, 

	— Фют ээ, миний толгой нэг л хүнд болчихлоо... гэж өгүүлээд ойролцоох шалбаагт тонгойн өөрийнхөө дүрсийг харсанд мөрөн дээр нь Калчогийн шавар толгой байв.

	— Миний толгой хаана байна? Фют ээ, миний толгойг олоод ир гэж Ян Бибиян гонсойн өгүүллээ.

	Чөтгөр хүү нүднээсээ шавар нулимс дуслуулсан өөрийнхөө найзыг тайтгаруулан тэврэв.

	— Ийм толгойтой байхдаа чи маш сайхан байх болно. Толгой тархинд чинь тэнэг санаа бодол орохгүй болж бид хоёр амар тайван баяр баясгалантай амьдрах болно. Олон хүн шавар толгойтой байдаг боловч, тэд нар түүнийгээ тааж мэддэггүй юм. Харин тэд толгойгоо шавраар дүүрсэнд нь аз жаргалтай хүмүүс гэж боддог. Тэдний толгойд уураг тархи байдаггүй учраас толгой нь огт өвддөггүй юм. Харин чи өөрийнхөө сэгсгэр толгойноос салсандаа баярлах ёстой. Чиний тэр толгойд чинь зодоон бүрээс үлдсэн хөх сорвинууд бий шүү дээ... гэж Фютийг хэлэхэд, Ян Бибияны шавар нүүрэнд инээмсэглэл тодорно.

	Гэтэл тэдний дээгүүр хар хэрээ эргэн, гунигтай дуугараад хүний хэлээр ийн өгүүллээ.

	 

	Ян Бибиян минь

	Ямар хэцүү байгааг чинь мэднэм

	Хөөрхий жаал минь

	Санаагаар унах хэрэггүй

	Итгэл найдвараа хадгалж

	Эрэлхэг зоригтой бай

	Эдлэх зовлонгийн чинь хязгаар

	Этгээд хол биш шүү

	Элдэв аюулд учирвал

	Эртхэн надад хэлээрэй

	Хэдийд ч чамд туслахаар

	Хэзээ ч ирэхэд бэлэн 

	 

	гээд Хэрээ нисэн одлоо.

	 

	
ЯНЖУУР

	Ян Бибиян хэд хоног өнгөрсний дараа өөрийнхөө шавар толгойд даслаа.

	— Шавар толгой жинхэнэ өөрийн чинь толгойноос хамаагүй дээр байгаа биз? гэж чөтгөр хүү ганц үнэнээ хэлэв. Ямар нэг санаж бодох юмгүй өдөр өнгөрөөж байвал сэтгэл санаа үймүүлэх юмгүй юутай тайван.

	Ян Бибиян Фютийн хүссэн бүхнийг үг дуугүй биелүүлнэ. Түүнийг ганцаараа байх үед үлгэрийн хэрээ нисэн ирнэ. Хэрээний гунигт дуун Ян Бибияныг тайтгаруулж улмаар өөрийнхөө шавар толгой дээр суулгаж заримдаа хэрээг барьж аваад өдийг нь зулгаачих юм сан гэж бодно. Түүнийг нь мэдсэн юм шиг хэрээ тэрхэн зуур ниснэ.

	Нэгэн удаа хэрээ

	— Ян Бибиян, чи үхэл рүү явж байна. Фют чамайг газар доорх чөтгөрийн оронд аваачих гэж байна. Болгоомжтой бай! гэхэд

	— Би түүнээс айхгүй байна. Тэнд очиход сонин санагдана... гэж Ян Бибиян хариулав.

	— Хэрэв хэрэг болбол намайг дуудаарай. Би нисэн очно..

	— Чамайг хэн гэж дуудах юм бэ?

	— Га, га га! гэж дуудаарай

	Ян Бибиян тачигнатал инээж, 

	— Га, га, га! хэмээн өрөөсөн хөл дээрээ дэгэг догог дэвхрэв. 

	Хэрээний нүд нулимсаар бүрхэж аажуухан нисэн одлоо. Энэ үес Фютийн хөөргөн исгэрэх нь сонстож дараа нь түүний хар эвэр цухуйв.

	— Ян Бибиян, хоёулаа явъя гэж чөтгөр хүү хэллээ.

	Тэр хоёр тамхины тариалан дундуур гарлаа. Агаарт толгой мансуурам үнэр ханхална.

	— Ямар гайхамшигтай үнэр вэ! гэж Ян Бибияныг хэлэхэд

	— Бахдам сайхан... гэж Фют дэмжлээ.

	— Би тамхи татах гэж их оролдсон, гэтэл бөөлжис цутгасан юм.

	— Би чамайг ийм тамхиар дайлъя. Нэг л удаа сорвол тамхи татахаа хэзээ ч орхиж чадахгүй гээд Фют гоё хайрцагтай янжуур Ян Бибиянд үзүүлэв.

	— Аль! гэж Ян Бибиян гараа сунгав.

	— Энд болохгүй!

	Хөндий тал туулж урсгал уст агуйд ирлээ.

	— Бид хаана ирэв!.. 

	— Чимээгүй намайг даган яв... гэв.

	Тэр хоёр хадтай уулын өгсүү нарийхан замаар явлаа.

	Чөтгөр хүү шалмаг сэв сэв алхална. Ян Бибиян түүнээс хоцрохгүйг хичээсэн хэр нь хүнд шавар толгойноосоо болж хөөрхий амьтан эцэж сульдан, явж чадахаа болилоо.

	— Фют, амаръя! гэж өгүүлэв. 

	— Урагшаа гэж чөтгөр хүү командална.

	Ян Бибияны хөлс, чийггүй шавар нүүрийг эргэж харснаа Фют ёжтойхон инээв.

	— Аль вэ, чамайг үүрье, гэж Фют Ян Бибияныг үүрэхээр араараа ойртож гараа арагш нь өглөө.

	Ян Бибиян чөтгөр хүүгийн нуруунд гарав.

	Фют уул өөд өгсөхдөө хаднаас хаданд хясаанаас хясаанд дүүлэн харайж, дараа нь хэд хэдэн гуу жалга дээгүүр дүүлэн гарсны дараа улмаар агаарт хөөрлөө.

	Ян Бибиян Фютийн хүзүүгээр чанга тэвэрч явлаа. Агаараар нисэх нь Ян Бибиянд аятайхан санагдана.

	Нэгэн их өндөр уулын оройд хүрч тэнд Ян Бибияныг буулгаад Фют өгүүлсэн нь:

	— Чи миний ямар ид шидтэйг мэдэв үү? Сайхан байна уу?

	— Яваад л баймаар... гэж Ян Бибиян хариулав.

	Хоёр найз чийгтэй ногоон дээр хэвтлээ. Фют гялалзсан хайрцагтай тамхиа задлахад хоёул татав.

	Ян Бибиян сайхан үнэртэй утааг сорон алсыг ширтэнэ.

	Алсын уулын бэлд жижигхэн хот харагдах бөгөөд тэнд Ян Бибияны эцэг эх хоёр өдөр шөнөгүй хүүгээ мөрөөдөн сууна.

	Аймаар час улаан наран тэнгэрийн хаяа руу шингэлээ.

	Тэр зүгт бас амаа ангайсан хар мангас мэт бараан хар үүлс хөвнө. Тэр нь нарны улайссан бөмбөлгийг үмхэх гэж байгаа мэт сэтгэгдэл төрүүлнэ.

	Ян Бибиянд өрөвдөх, айх ямар ч сэтгэл төрсөнгүй. Харин тамхиндаа мансуурч бодох санах юмгүй хөдөлгөөнгүй тайвнаар хэвтэнэ. Уулын зөөлөн салхи сэвэлзэвч түүний шавар толгойг сэрүүцүүлж үл чадна.

	Фют хажууд нь хэвтэж хуурмаг инээмсэглэн найзыгаа харна... 

	 

	
ТАМЫН ОРОНД

	Ян Бибияны ухаан балардав. Түүний хоосон толгойд үл ухагдах аятайхан бодол төрөн чихэнд нь уяхан аялгуу сонстоно.

	Тэгснээ өндөрт хөөрөн нисэж хажуугаар нь бараан үүлс аймшигтай хурднаар өтгөрч байх шиг байснаа төдхөн ёроолгүй нүхэнд орж байгаа юм шиг санагдах болов.

	Ян Бибиян нүдээ цочмог нээв. Тэр нойртоо өөрийгөө нисэж явна гэж үзэв үү? Үгүй үгүй... үнэхээр Фютийн нуруун дээр явна. Чөтгөр хүү эгц доошоо ёроолгүй агуй руу нисэн орж явна.

	— Бид хаана явна? гэж асуусан хэр нь Фют ер хариу эс өгүүлэн улам хурдлан нислээ.

	Удсан ч үгүй цэнхэр туяа татсан агуйд ирэв. Түүнийг үлгэрийн ямар нэг дэнлүү гэрэлтүүлнэ. Тэр дэнлүүнүүд нь чулуужсан мангасуудын нүд байлаа. Мянган могойн дуун шиг чимээ сонстоно.

	Ян Бибиян ухаан жолоогүй айж, 

	— Фют! Бид хаана байна? гэж хашхирав.

	— Чи манайд ирлээ. Өнгөрсөн бүх явдлаа март! Дуулгавартай бай! гэж Фют хэллээ.

	— Фют! Чи намайг газар дэлхийд минь буц аа! Нарны гэрэлд гарга.

	— Дуугүй бай! гэж чөтгөр хүү тушаалаа.

	— Хэрэв намайг буцаахгүй бол, сүүлийг чинь тастана гэж Ян Бибиян сүрдүүлэв.

	Гэсэн ч чөтгөр хүү мангасын нүдний гэрэл цацарсан агуйн чөлөөгөөр явсаар байв. Шуугиан ихэссээр улам ч аймшигтай боллоо. 

	Жаал хүүгийн уур хилэн бадарч, чөтгөрийг үзэн ядна. Хайртай аав ээжийн нь сайхан дүр шавар толгойд нь анх удаа санагдав. 

	«Итгэл найдвараа хадгалж, эрэлхэг зоригтой бай...» гэж түүний толгой дээгүүр байнга эргэж байсан хэрээний үг санаанд нь орлоо.

	Чөтгөрийн сүүлийг Ян Бибиян таслан авч, байдаг чадлаараа толгой руу нь татав.

	Чөтгөр хүү бархиран чарлан ийш тийшээ дүүлж Ян Бибияныг нуруунаасаа салгахыг хичээсэн боловч тэр чөтгөрийн хүзүүнээс чанга тэврэн хайр, найргүй гүвдсээр байв.

	— Намайг буцааж гарга, тэгэхгүй бол эврийг чинь булга татна гэж хашхирлаа.

	Чөтгөр аргалж байгаад мурилзан байгаа могойн орчим Ян Бибияныг унагав. Бүдэг харанхуйд энд тэндгүй чөтгөрийн хурц эврүүд сүүтгэнэнэ.

	«Өнгөрчээ!» гэж Ян Бибиян бодоод нүдээ анилаа. Тэрхэн зуур өнөөх гунигт хэрээ санаанд нь орлоо.

	— Өршөөлт хэрээ минь намайг авраач! Га, га, га! гэж гурав шивнэв.

	Хоромхон зуур хэрээний нуруун дээр гарлаа.

	— Энэрэлт шувуухай, хайртай эгч минь, намайг аварч хайрла! Намайг төрсөн газар шороонд минь буцааж өгөөч! гэж нулимсаа сувд адил бөмбөрүүлэн шувууны хүзүүнээс барин явах зуураа өгүүллээ.

	«Га, га, га» гэж хэрээ гурвантаа дуугараад аварга том ам ангайсан юм шиг их хаалгаар орж Ян Бибиян уудам том танхимд ирэв. Энэ танхимын хана шал нь хар шилээр хийгджээ.

	— Энэ бол аймшигт шидтэн Мирилайлайн хаан ширээ, би түүнд олзлогдсон юм. Би түүний эрхэнд байдаг юм даа гэж хэрээ өгүүлэв.

	Хүү эхэр татан уйлж хар шувуухайг илбэн үнсэв. Хэрээ түүнийг энхрийлэн, өрөвдөнгүй ширтэнэ.

	— Чимээгүй! чимээгүй, сэтгэл санаагаар бүү уна, чөтгөрийн сүүл чиний гарт байгаа цагт, чи алзахгүй гэдгийг мэд. Ойлгов уу? гэж хэрээ шивнэлээ.

	— Ойлголоо... 

	— Намайг хэзээ хэрэгтэй цагтаа дуудахаа битгий мартаарай. Баяртай! гээд хэрээ агаарт замхрах адил алга боллоо.

	Ян Бибиян том хар хайрцагт орсон өчүүхэн шавж шиг хар шилээр хийгдсэн том тасалгаанд гав ганцаараа үлдлээ. 

	Хүү чөтгөрийн сүүлийг гартаа чанга бариад тасалгаа дундуур ийш, тийшээ явж, балга ус хайна... Хаанаас түүнийг олох вэ?

	Энэ чинь юу бил ээ? Шилэн хананы цаанаас аймшигт үхэнгэ зэвхий нүүр түүнийг эгцлэн ширтэнэ. Ян Бибияны нуруугаар шоргоолж гүйлдэв. Тэр толгойгоо сэгсэрсэнд, нөгөө нүүр түүнийг дуурайн хөдөлнө.

	«Энэ чинь миний шинэ толгой!» гэж Ян Бибиянд аймшигтай таавар бодогдов.

	Өөрийнхөө хүзүү дээр шавар толгой байгааг тэр таг мартжээ! Аяа, саяхан энэ хар нүхэнд түүний алаг нүд тормолзон, дун цагаан шүд нь яралзаж байлаа.

	Хөөрхий амьтан хөсөр унан, орь дуу тавин уйллаа.

	— Заналт чөтгөрүүд, миний толгойг өг! Миний амьд, сайхан толгойг буцааж өг... гэж Ян Бибиян хашхирав.

	Тэр хөлөөрөө шал цохилон, өнхөрч дараа нь босон харайж дахиад л толинд харна. Тэгтэл хүзүү дээр нь хуучин шавар толгой нь биш, харин... урт чихтэй илжигний хоншоор харагдлаа. Ухаан жолоогүй сандарсан жаал өөр нэг толинд очиж хартал, урдаас нь нохойн толгой харагдлаа.

	Ян Бибиян толиноос толинд ээлжлэн харвал заримдаа ямааны, заримдаа муурын, заримдаа сармагчны, заримдаа үнэгний, гүрвэлийн, могойн, мэлхийний толгойтой байх нь харагдана.

	Аргаа барсан Ян Бибиян хар толийг чөтгөрийн сүүлээр ороолгож эхлэв.

	Тэдгээр толь том, томоороо хагаран унаснаа төдхөн эргэн хуучин хэвдээ орно.

	Ян Бибиян аймшигт толийг удтал ороолгож, тамир тэнхээгээ барж шалан дээр нам унтлаа.

	 

	
ГАЙХАМШИГТ ЗҮҮД

	Ян Бибиян шидэт хор уусан мэт унтжээ. Тэр амаа ангайн чанга чанга амьсгаалах нь хүнд ачаанаасаа салж ядах мэт санагдана. Заримдаа түүний нүүрэнд аюул түгшүүрийн сүүдэр тусаж, ямар нэг юм хөлөөрөө өшиглөх боловч чөтгөрийн сүүлийг гартаа улам чанга атгасаар байна... 

	Ширүүн урсгалтай голын усанд унаж хад хавцал, эрэг жалга мөргөн эргээс эрэг цохин урсаж явна гэж тэр зүүдлэв.

	«Туслаач, амь авраач» гэж Ян Бибиян дуудна.

	Хэн ч алга! Голын шуугиан чимээ түүний дууг дарна. Тэр бээр голын эргийн мод чулуунаас барьж авахыг хэчнээн хичээвч үл бүтнэ.

	Гол улам өргөн болох тутам урсгал нь улам ширүүснэ.

	Хад чулуу мөргөсөндөө бие нь өвдөж, шавар толгой нь усанд угаагдан, их биеэс нь бараг салчих шахна.

	Ийм толгойг усан дээр авч явахад хэцүүг яана! Тэгэхэд толгой нь огтхон ч үл өрөвдөнө.

	Усны ширүүн урсгал түүнийг гайхамшигт сайхан эргийн хоорондуур хөвүүлнэ. Явах тусам байгаль, ертөнцийн үзэсгэлэн улам сайхан болно. 

	Цэцэглэж байгаа нугын өргөн замаар түүний үеийн нөхөд сургуульдаа явж харагдана. Эдгээр хүүхдүүд юутай сайхан бэ? Юутай цэвэрхэн хувцасласан, тэдний нүд хэчнээн баяр баясгалантай гялалзана вэ?

	Хөдөлмөрч тариачид модон анжсандаа наалдан газар хагалах ба баясгалантайгаар дуулалдан явна.

	Голын нөгөө эрэгт дундаа сагсгар мододтой нугад түүнийг тойрон гоёлын хувцастай охид бүжиглэн наадна.

	Алсад алтан нарны гэрэлд умбасан бяцхан тосгон байна. Сүмийн хажуугийн өргөн замаар ядуу эмэгтэй гэлдэрнэ... Энэ нь түүний ээж билээ. «Ян Бибиян... Миний хүү...» гэж амандаа шивгэнэнэ.

	Гайхсан Бибиян «Ээж ээ!» гэж гараа сарвайхад, ээжийнх нь дүр алга болов.

	Түлээ ачсан илжиг хөтлөн алсын өндөр уулнаас бууж яваа хүн үзэгдэнэ. Энэ бол түүний эцэг бөгтийж буурал болсон өвгөн уйлан хайлсаар нулимсаа барсан хүн билээ.

	Ян Бибиян «аав аа, аав аа!» гэж дуудав. Тэр нь бас л үзэгдэхээ болив... Голын урсгал алсад шуугин урсана. Дахиад л хуучин танил газар нутаг уулс... түүний бэлд төрөлх хот нь үзэгдэж жижигхэн муу байшингуудыг нь гэрэлт наран гийгүүлнэ. Хотын тахир гудамжаар хүмүүс ажилдаа яаран алхацгаана. Түүний сурч байсан сургууль цагаан байшинг тойрсон улиангарын оройгоор өмнө зүгээс ирсэн тодол үймэлдэнэ.

	Урин цагийн зочин шувуухайд хүүхэд багачууд хөгжөөнт дуугаараа баяр хүргэнэ.

	Голын урсгал улам хурдасна. Төрсөн нутаг минь энэ байна! 

	Ян Бибиян гэнэт голын эрэг дээр түргэн урсгалд түрэгдэн шидэгдэж, 

	«Аврагдлаа!..»

	Хүч тамир доройтож, усан хулгана шиг болсон Ян Бибиян орчин тойрноо ажиглан харав. Төрөлх хотын юм бүхэн нь түүнд сайхан санагдана!

	Тэр босонгуут цааш сажиллаа. Гэтэл түүний өмнө Горчилан ахын ваар үйлдвэрлэдэг газар харагдаж, шавар Калчо, анхлан үзэхэд ямар байсан, тэр л шигээрээ зогсож үзэгдэнэ. Харин түүний толгой Ян Бибияны өөрийн нь жинхэнэ толгой байлаа!

	Жаал хүүгийн уур хилэн бадрав. Тэр Калчо гараа зангидаж, 

	«Миний толгойг аль!..»

	«Чамд шавар толгой сайн зохиж, харин би Калчогийн хүзүүн дээр байх минь сайхан байна..» гэж Ян Бибияны төрөлх толгой инээмсэглэн хэллээ.

	«Чи миний толгой шүү дээ! Калчо, чи миний толгойг аль! Тэгээд өөрийнхөө шавар толгойг ав! Энэ чинь хүнд байна!» гээд Ян Бибиян хашхиран сэрлээ...

	... Тэр хар тольт аймшигт тасалгаанд хэвтэнэ. Түүний ойролцоо өнөөх хэрээ сууна. Хэрээний нүд уй гашуутай байх бөгөөд хошуугаараа Яны үсийг халамжланхан засна.

	Хүү хэрээг элгэндээ тэврэн цурхиран уйллаа.

	— Битгий уйл! Чөтгөрийн сүүл чамд байгаа цагт айх юм байхгүй! Харин түүнийг алдчихвал, чи үхнэ шүү! гээд хэрээ нисэн одлоо.



	
ЯН БИБИЯН ХААНА ИРЭВ?

	Ян Бибиян хар тольт танхимаар удтал явлаа. Хаалга олж тэндээс түргэн гарах хэрэгтэй байв. Ам нь цангаж түүнийг ихэд зовоолоо.

	Гэтэл түүний эргэн тойрон нам гүм, зөвхөн өөрийнх нь хөлийн нь чимээнээс өөр анир чимээгүй амьд голтой юм үгүй юм шиг боллоо.

	Тасалгаанд гутамшигт зэвхий хөх гэрэл ноёлно. Өдөр, шөнийн аль нь юм бол? сандал ширээ үгүй зөвхөн хаан хар ширээ хоосон тасалгааны голд байлаа. Ян Бибиян тэр ширээний ар дахь хэдэн шилэн гараас хөх гэрэл гарч буйг ажиглав.

	Энэ нь харуй бүрий болж байгаа мэт хөх өнгөөр туяарна.

	Гар бүр дээрх бичээсийг Ян Бибиян уншив.

	 

	«ЗҮҮН ТИЙШЭЭ» 

	«БАРУУН ТИЙШЭЭ» 

	«ЧИГЭЭРЭЭ» 

	«ДЭЭШЭЭ» 

	«ДООШОО» 

	«ЭНД» 

	«ЗОГС!» 

	«БОД» 

	«БОЛГООМЖИЛ»

	 

	Гэсэн эдгээр бичээс ямар зорилготой болох нь тодорхойгүй. Харин барууныг заасан гар дээр «зүүн тийшээ»,_зүүнийг заасан гар дээр “баруун тийшээ”, доошоо заасан дээр нь “дээшээ”, дээшээ заасан гар дээр нь “доошоо” гэж бичсэн байлаа. Чухам ямар учиртайг нь бүү мэд.

	Ян Бибияны дотор палхийж, нүдээ даран “эндээс гарах арга алга аа” гэж бодов.

	Тэр нүднээсээ нулимс бөмбөрүүлэн... цурхиран уйлав. Юу вэ?.. Шилэн шалан дээр дусалсан нулимсны дусал шилийг тариагаар цохилж байгаа юм шиг сонстох нь юутай хачин... Хүү шал руу харвал, нулимс нь нарийхан горхи болон урсаж байх ажээ.

	Бяцхан горхи тахиралдан урсахдаа “намайг даган зоригтой яв!” гэсэн үсэг гарган урсана.

	Ян Бибиян улам цурхиран уйлж, өөрийнхөө нулимсан горхийг даган явлаа. Нулимсан урсгал аажмаар урагшлахдаа, 

	 

	Жаал минь айх юмгүй, намайг дагаж яв!

	Гашуун нулимс зүрхнээс минь гарна.

	Уулын цэцгийг хур бороо сэргээдэг шиг

	Уй гашууд баригдсан сэтгэлийг чинь сэргээе... 

	Хэн зовж зүдрээгүй бол тэр уйлж чадахгүй.

	Хэнхдэгт нь зүрх биш, чулуу байна.

	Ян Бибиян! Намайг зоригтой дага

	Харанхуй бүрийгээс гэгээн ертөнцөд гарна чи!.. 

	 

	гэсэн үсэг сийлэн урсана.

	Энэчлэн нулимсан урсгалаар өгүүлбэр ээлжлэн гарах нь хар шилэн шалан дээр сувдан хэлхээ гялалзах адил аа.

	Ян Бибиян үсэг өгүүлбэр болон урссан нулимсаа нэгэн хананд тулах хүртэл дагав.

	Нулимсан мөр олон цэг болон хувирлаа... Тэгээд хар ханан дээр хаалганы хэлбэр дүрс байхыг гэнэт олж харав.

	Хүү хаалгыг түлхсэнд цэлийн онгойлоо. Гайхсан жаал өмнөө нүд гялбан гэрэлтэй хязгааргүй их цөл байхыг харав.

	Ян Бибиян урагшлан алхалж, түүний ногоон, хөх хар, цагаан гэх зэрэг тоо томшгүй олон хаалга эгнэн байхыг үзэж ихэд гайхав.

	Хаалга бүрд том үсгээр бичигдсэн хаяг байв. Түүний дөнгөж өнгөрсөн хаалган дээр ийм үг байлаа.

	 

	ИХ ШИДТЭН

	 

	Дараачийн хаалган дээр, 

	 

	ЧӨТГӨРИЙН ОРОН

	 

	гэж бичээстэй байхыг Ян Бибиян уншив.

	«Чөтгөрийн оронд би очоогүй нь юун сайн бэ. Би тэнд юуны золоор очсонгүй вэ?» гэж бодоод буцах гэтэл энэ үес чөтгөрийн орны хаалганы цаана хачин догшин ширүүн дуун цохилтын бүдэг чимээ сонстоно. 

	“Энд хэнийг зодож байна вэ?” гэж сонирхон хар хаалганд тулж очтол, Фютийн дуу болохыг танилаа.

	— Ёо! ёо! Намайг тавиач! гэж Фютийг бархиран чарлахад хаалга ч доргих шиг санагдана, 

	— Чи сүүлээ хаана хийчхэв ээ?.. Чиний сүүл хаана байна?.. гэж хэн нэг бүдүүн дуугаар хашхирах нь арслан хүрхрэхтэй адил.

	Асуултын дараа ороолгох дуун сонстоно.

	— Ёо, ёо! Намайг зодохоо болиоч! Сүүлээ олж ирье гэж би андгайлъя!

	— Бидний аль нэг сүүлийг хүн эзэмшиж байгаа цагт, бид хүн төрөлхтөнд хор хүргэх чадалгүй болдгийг чи мэдэж байна уу? гэхийн хамт аймшигт дуун ташуурлаар солигдоно.

	— Би сүүлээ олж ирье! Намайг тавиач. Ян Бибияныг эрж олъё. Түүнийг хуурч сүүлээ авъя! Тэр хүү миний гараас гарахгүй!

	— Чи яах гэж түүнийг их шидтэний оронд орхисон юм? Тэнэг золиг, ташуурын дуун дахиад л тачигнана.

	— Тэсэхийн аргагүй өвдсөндөө хаалга андуурчээ. Гэхдээ би өөрийнхөө сүүлийг эрж олъё.., Намайг тавиач! гэж Фют сулхан дуугаар өгүүлнэ.

	Жаал хүү амьсгалаа дарахад, түүний зүрх хүчтэй цохилно. Аврагджээ! гэж бодохоос түүний санаа сэтгэл баяр баясгалангаар бялхлаа. 

	Фютийн сүүлийг эзэмшиж байгаа цагтаа, чөтгөрүүдийг атгадаа байлган тэд хүн төрөлхтөнд хор хүргэж чадахгүй юм гэдгийг ойлгосон жаал чөтгөрийн сүүлийг нүднийхээ цэцгий мэт хадгалах хэрэгтэй гэж бодов. Харин тэр хаана байна? Гар луугаа хартал нь сүүл алга байлаа.

	Ян Бибиян хар толин танхимд буцан очив.

	 


ЕР БУСЫН НОМ

	Амьдралын ямар ч шинж тэмдэггүй байсан аймшигт нам гүм өнөөх тасалгаанд, өргөн улаан дээлтэй газарт хүрсэн цагаан сахалтай өвгөн байхыг Ян Бибиян харж гайхахын зэрэгцээ айлаа.

	Ян Бибияны насандаа ч үзээгүй том ном түүний гарт байхыг харав.

	Үлгэрийн өвгөн хэн нэгийг дагасан юм шиг болгоомжтой явна.

	Ян Бибиян хаалгаар орж ирэх үед өвгөн шалан дээрээс Фютийн сүүлийг авахаар бөхийж байв.

	Жаал хүү танихгүй хүнийг түлхэн чөтгөрийн сүүлийг биеэрээ хаан шалан дээр унав.

	Үхсэн ч энэ сүүлийг өгөхгүй гэж тэр шийдлээ. Гэвч Ян Бибияныг гэнэт харсан өвгөн чанга хашхиран номоо унагаад гүйн одож газар луу орчихсон юм шиг боллоо.

	Хар тасалгаанд нам гүм болж, ойр хавьд хэн ч байхгүй байна гэдэгт итгэсэн Ян Бибиян босож, чөтгөрийн сүүлийг гартаа чанга барьж түүнийгээ дахиад хаяхгүйн тул цамц дотуураа бүслэв.

	Энэ үес хүү ганцаараа байх нь улам аймшигтай болж, нарт ертөнцдөө очих сон гэхээс зүрх нь шимширнэ. Тэр өлсөхөөс гадна ам нь их цангаж, ертөнц дээр балга уснаас илүү аятайхан юм түүнд үл санагдана! 

	Хэрээнээсээ тусламж гуйдаг юм бил үү гэдэг бодол түүний санаанд орж, 

	— Га, га, га! гэж дуудтал, хоромхон зуур далавчны дуун гарч, шидтэний ширээн дээр хэрээ суув.

	— Уух юм, уух юм!.. гэж Ян Бибиян шивнэв.

	Хэрээ нисэн одож төдий ч удсангүй хошуугаараа самрын ястай ус зуун авчирлаа.

	Тэрхэн ус Ян Бибияны амны цангааг гаргав.

	— Би өлсөж байна гэхэд, Хэрээ нисэн одож савтай усан үзэм авчирч өглөө.

	Түүнийг идсэн Ян Бибиян цадах шиг болов.

	Хүү шувууны өмнө сөхрөн сууж:

	— Хар шувуу минь хайртай эгч минь, чамайг хэн болохыг би мэдэж байна. Намайг эндээс гаргаж өгөхийг хүсье! Намайг чөлөөлж өгөөч! Нарт ертөнцдөө очиж гэртээ харихыг хүснэм! Би өөрийнхөө толгойг олоод сургуульд суралцана! гэхэд хэрээ толин шал дээр хэвтсэн номын зүг толгойгоороо дохив.

	— Тэр номыг унш. Тэр номоос чи хэрхэн аврагдах аргаа олно гээд нисэн одлоо.

	Ян Бибиян аварга том номыг хэд хэд тойрон харлаа.

	Номын мөнгөн хавтсан дээр эрдэнэсийн чулуугаар том үсэг бичээстэй байв. Үүнд:

	 

	БИ АМЬДРАЛЫН НОМ

	 

	Түүний дор

	 

	Намайг унш-цангахыг мэдэхгүй болно. 

	Намайг сулла өлсөхийг мэдэхгүй болно

	 

	гэж бичсэн байлаа. 

	Хөвүүн амьдралын номыг эргүүлэн уншиж эхлэв.

	Хачин сонин үсгүүд байна! Эдгээр нь маш жижигхэн хүмүүс байв. Тэгээд амьд юм! Тэдгээрээр, үг өгүүлбэр, хуудас хийжээ. Жижигхэн хүмүүс баясгалантай, үзэмжтэй, гоё сайхан хувцасласан байв.

	Зарим нь инээлдэж, зарим нь уйтгарлан, зарим нь Ян Бибияныг дооглосон юм шиг хэлээ гаргаж, зарим нь түүнийг харан нүдээ залирхгаар солбино.

	Амьдралын номын үсэг хэчнээн гайхалтай сонин байв ч, Ян Бибиян учир утгыг бүрэн ойлгож байв.

	Эхлээд чимээгүй уншиж, дараа нь шивнэн, улмаар сонирхсондоо болж чанга дуудан уншлаа.

	Үнэхээр сонирхохоос ч өөр аргагүй! Эрт урьд цагт хүн яаж амьдарч, хүн байгальтай явуулсан тэмцэл, тэдний баясгалантай амьдрал, сайн сайхны төлөө цөхрөлтгүй хийсэн хөдөлмөр тэмцлийн тухай Амьдралын номд өгүүлжээ.

	Хүү толгойгоо үл өндийлгөн эцэж ядрахыг умартан, үлгэр бүхнийг дэс дараалан уншина.

	Номын нэгэн хуудасны завсар чимх чийгтэй шороо байхыг шалан дээр сэгсрэн, түүнийг бөөн болгоод, дахин номоо үргэлжлүүлэн уншив.

	Дараагийн хэд хэдэн үг байхыг үзэж тэдгээрийг бөөгнөрүүлсэн шороон дээр тавихдаа өлссөнөө мэдэж

	— Ээ, хөөрхий! гэж Ян Бибиян санаа алдлаа.

	Тэр зуур А, Б, үсгүүд номоос үсрэн гарч, тасалгаа дундуур гүйж цоожны нүх шиг онгорхойгоор алга болов. Төдий л удсангүй тэр хоёр буцан ирэхдээ янз бүрийн идээ будаатай том таваг авчирч, 

	— Ян Бибиян, зоогло! гэв.

	— А. Б. та хоёрт баярлалаа гэж Ян Бибиян өгүүлээд дайллагад орлоо.

	Түүнийг маш их амтархан хооллоход, үйлчлэгч үсгүүд санамсаргүй залгигдчих вий гэж болгоомжлон холдов.

	 

	
ДЭЛХИЙ ЕРТӨНЦИЙН ЗҮГ

	Ян Бибиян нь амьдралын ном уншиж хэчнээн цаг болсноо мэдсэнгүй. Энд өдөр шөнө солигддоггүй ажээ. Ном амтархан уншсандаа цаг нисэн өнгөрснийг тэр огтхон ч анзаарсангүй.

	Эцсийн хуудсыг эргүүлэхэд уул ном байгаагүй юм шиг алга боллоо.

	Ян Бибиян шалнаас босож суниагаад тасалгаа дундуур хэсэхээр шийдвэрлэв.

	Толинд туссан өөрийнхөө дүрсийг харвал даруй арван сантиметр өндөр болжээ. Номоос олсон эрдэм мэдлэг нь түүнд цог жавхаа оруулна. Аймшиг арилж, сэтгэл санаа нь итгэл найдвараар бялхав.

	Хүн өөрийнхөө амьдралд ямар ч алдаа хийсэн байхад түүнийгээ засаж болно гэдгийг Ян Бибиян баттай ойлголоо.

	Аюул саад бэрхшээлийн эсрэг тэмцэхдээ эрэлхэг няцашгүй чин зоригтой хүн ямар ч хүнд байдал, аль ч зовлон зүдүүрээс гарч чадна. Тийм хүн урагшаа зоригтой явах хэрэгтэй!

	Энэ үе хүртэл Ян Бибиян тохиолдсон бүхний дуулгавартай зарц байлаа.

	Одоо тэр, тамын орноос мултран гарч өөрийнхөө толгойг олж, төрсөн тосгондоо очихоор шийдвэрлэв.

	Тэр тасалгаа дундуур сэлгэн явахдаа тамаас гарах арга бодов. Сонирхолтой ер бусын явдал, аюул тулгаран, түүнийг ялан дийлж байгаа байдал түүний санаанд орно.

	Хүү исгэрснээ, дуулсан нь:

	 

	Харгис догшин өшөөтөн, 

	Хорт илбэчин минь айн чичир!

	Хаа газар нуугдсан ч

	Хайж чамайг олно би!

	 

	Ян Бибияны дуун тэр тасалгаа дүүрэн хангинатал хар толинууд чичрэн хөдөлж хангинан жингэнэнэ. Энэ бүхнээс Ян Бибиян хэчнээн чадал тэнхээтэй болсноо мэдэрнэ.

	Хэрэв хэрэгтэй бол тэдгээр заналт ханыг хага цохилж чадах нь ээ! Тэгээд ч, тэр үү улам чанга дууллаа!

	 

	Дур татсан хорт мэхээрээ

	Тамын орондоо намайг авчирсан 

	Заавал буцаж чадахыг минь

	Заналт илбэчин, мэд чи!

	 

	Шилэн хананууд нь газар хөдөлсөн юм шиг чичрэн донсолж, хагарч, яйран эхэллээ. Шал хөдөлж, гэрэл гэгээтэй ч болов.

	Дөрвөн талын хана бүрд жижиг хаалга онгойж, түүгээр алагласан хувцастай одой хүмүүс гүйлдэн ирж өвдөг сөхрөн, 

	— Ян Бибиян, чимээгүй бай! Дуулахаа боль, манай ноён их шидтэн Мирилайлайг сэрээх гээд байна гэж өгүүлэв.

	Хүү цамц дотроосоо чөтгөрийн сүүлээ гаргаж тэднийг шилбүүрдэн хашхирлаа.

	— Заналт Мирилайлай! Намайг дэлхий ертөнцөд минь буцаа, тэгэхгүй бол та нарт муу юм болно!

	Одой хүмүүс хадагдсан өвс шиг шалан дээр ханаран уналаа.

	— Босоцгоо! гэж Ян Бибиян тушаагаад, — Би эрх чөлөөтэй болохыг хүсэж байна! гэв.

	Одой хүмүүс ядахдаа хөдөлсөнгүй тэд айсандаа үхсэн юм шиг болж, харин бүлтийсэн нүд нь ийш тийшээ эргэлдэнэ.

	— Босоцгоо! Өөрийнхөө Мирилайлайд намайг хүргээд өг гэж Ян Бибиян давтан өгүүлэв.

	Одой хүмүүс зараа шиг бөөрөнхий боллоо. Үүнд нь хүү хөгжөөнтэй болж чөтгөрийн сүүлээ сугандаа хавчуулаад тэдний нэгийг заамдан авч, ажиглан харлаа. 

	Бусад нь босон харайж хаалгаар гарч алга болов.

	— Ёо-ёо-ёо-ёо! Ян Бибиян, намайг өрөвдөөч! Намайг тавьж хайрла гэж тэр Одой гонгинов.

	— Чамайг тавья! Харин чи эхлээд, эндээс гарах хаалга надад зааж өг гэхэд, 

	— Би юу ч мэдэхгүй, ёстой мэдэхгүй гэж Одой шулганав.

	— Битгий ай, би чамд хор хүргэхгүй гэж Ян Бибиян инээмсэглэлээ.

	— Чөтгөрийн сүүлээ далд хийгээч! их шидтэн Мирилайлайн зарц бидэнд болон мөн түүнд үүнээс чинь илүү аймшигтай юм байхгүй. Манай ноён чөтгөрийн өчүүхэн ч гэсэн сүүл олж түүнийг өөрийнхөө ид шидээр хор хөнөөлгүй байхыг хүсдэг юм. Энэ сүүлийн ганц ширхэг үс өгөхөд л Мирилайлай чамайг чөлөөтэй болгоно гэдгийг мэд гэж тэр өгүүлэв.

	— Намайг Марилайлайдаа хүргээд өг! гэж Ян Бибиян тушаав.

	— За тэгье, Ян Бибиян аа. Харин намайг тавиач

	— Надаас зугтана гэж битгий бод, хэрэв зугтвал чөтгөрийн сүүлтэй танилцана гэдгээ санаарай.

	— Намайг тавиач Ян Бибиян, би хуурахгүй, хараарай!.. гэхэд нь Ян Бибиян тавилаа. 

	— Миний хойноос яв! гэж Одой хүн хашхираад шилэн хана руу гүйн очиж, тэнд өчүүхэн нүх олоод зүү шиг нарийхан түлхүүрээр түлхсэнд хана хоёр тийшээ хөдлөн онгойж Ян Бибияны өмнө гайхамшигтай ногоон ой шугуй харагдлаа.

	Голт борын цэцгийн үнэр анхилан хөх тэнгэрт гэрэлт наран гийгүүлж, газар бүхэнд шувуудын баясгалант дуун сонстоно.

	Бяцхан Одой бургас руу гүйн алга боллоо.

	— Би аврагдлаа! Төрөлх газар шороо минь сайн байна уу? Хэзээ ч гэсэн газар дэлхийгээсээ салахгүй! гэж Ян Бибиян өндөр дуугаар өгүүлээд, анхлан тааралдсан нэгэн зөрөг замаар ойн зах руу явлаа.

	Гэвч яваад яваад барагддаггүй. Хүү алхаагаа хурдасгаж, дараа нь гүйсэн боловч... Ой шугуй улам холдоно.

	Тэгэхээр нь Ян Бибиян чөтгөрийнхөө сүүлээр хий эргүүлж, 

	— Зогс! гэж тушаав.

	Ой шугуй зогсож, Ян Бибиян моддын ногоон мөчир доогуур орлоо.

	Модон дундуур ийш тийшээ сүлжилдсэн тоо томшгүй олон зөрөг зам байв. Ян Бибиян аль замаар явахыг огтхон ч бодсонгүй шуудхан баруун замаар нь явлаа.

	Төдий л удсангүй гурван усан оргилуур харагдав. Амныхаа цангааг гаргая даа! гээд наад талын ус руу тонгойтол, тэр төмөр оргилуур дараах нь алт, гурав дахь нь мөнгөөр оргилж байлаа... 

	Ян Бибиян цааш алхлах зуураа танил дуу сонсов.

	— Ян Бибиян чи энэ замаар битгий яв! Миний хойноос дага. Би чамайг Мирилайлайд хүргэж өгье гэж хэрээ хүний хэлээр хэлэв.

	Хэрээ түрүүлж нисэн, Ян Бибиян түүний араас дагалаа.

	Ойд утаа гарч тэнд шилэн тасалгаанд аварга том ном унагасан нөгөөх урт сахалт өвгөн байхыг харав.

Автоматаар үүсгэсэн тайлбар]

	 

	Өвгөн түүдгийн дэргэд суугаад галын дээр цахад дүүжилсэн шавар вааран дотор буцалж байгаа зүйлийг урт халбагаар хутгана.

	
МИРИЛАИЛАЙ

	Ажилдаа махарч, бодолд автагдсан их шидтэн Мирилайлай Ян Бибияныг анзаарсангүй.

	Тэр амандаа хараал, зүхэл уншин, муухай үнэр ханхлуулсан том ваар луу халбагаа хийв. Ваар дээгүүр өнгө бүрийн солонго татна. Шидтэний нүүр үрчийн их л ууртай байв.

	Урт цагаан сахал нь газарт хүрч, нүд нь түүдгээс үл сална.

	Шидтэний оронд гайхам олон юм их үзсэн Ян Бибиян шидтэнийг аймшиггүй ажиглан байв.

	«Энэ муухай үнэр ханхалсан ваарыг өшиглөн унагачих юм сан гэж хөвүүн бодлоо»

	— Хүүе, заналт шидтэн чи! Намайг эндээс гаргаж өг! гэж Ян Бибиян хашхирав.

	Хүүгийн дуун эрсхэн, зоригтой!

	Их шидтэн цочин эргэж харав.

	Түүний нүд уур хилэнгээр гялалзаж, 

	— Ян Бибиян чи, надад олзлогдсон хүн! гээд Мирилайлай бослоо.

	Түүний бие бялдар маш томров.

	— Дүрсгүй хүү чамайг энэ ваарт чулуудаж буцалгая! Биеэс чинь зөвхөн уур манан л үлдэнэ гээд Ян Бибияны ойролцоо суусан хэрээг “Кш-ш!” гэж занан, — Олиггүй амьтан зайл! гэж хөөв.

	Хэрээ нисэв.

	Мирилайлайн махир хуруутай урт гар Ян Бибияны хүзүү рүү дөхөхөд, хүү мултарч зайлж амжаад халааснаасаа сүүлээ гаргаж их шидтэний зүг шавхуурдлаа. Мирилайлайн том бие бага болж арай л Ян Бибиян шиг болсонгүй.

	Шидтэн айсандаа нүүр нь цонхийж, нүд нь оройдоо гарч, шүд нь давжганан чичирнэ.

	— Ээ, Их хүчтэн Ян Бибиян! өчүүхэн намайг өршөө! Өршөөж хайрла! гэж Мирилайлай гуйна. 

	Гал унтарч, ваараас уур манан савсахаа больж, могойн аймшигт дуун шуугин, тэндээс гурван том могой гарч мурилзан эвхэрсээр шарилжид орон алга боллоо.

	— Чи өөрийнхөө шидэт орноос намайг гаргаж аль! Үгүй бол чамайг ална! гэж Ян Бибиян хашхиран өгүүлээд чөтгөрийнхөө сүүлийг айн чичирсэн Мирилайлайн толгой дээгүүр эргүүлэв.

	— Ян Бибиян, гараа буулга! Хэрэв чи намайг албал миний орны бүх хаалга үүд үүрд хаагдаж, булаг горхи ширгэн, ногоон ой шугуй элсэн цөл болон хувирч чи өлсөж цанган үхнэ. Чамайг ямар ч хүч аварч чадахгүй. Чөтгөрийнхөө энэ сүүлийг цааш нь тат, би чамд тусалъя!

	Ян Бибиян өвөртөө чөтгөрийн сүүлээ хиймэгц Мирилайлай хоромхон зуур томорч ердийн хүн шиг биетэй боллоо.

	— Эндээс гарах хаалга заагаад аль! гэж Ян Бибиян зандрав.

	— Сонс, чиний хүчин чадал чөтгөрийн сүүлэнд оршиж байна. Үүний чинь эсрэг миний ид шид юу ч хийж чадахгүй.

	Мөн энэ сүүл хүний дунд байвал чамд хор хүргэнэ. Харин үүнийгээ надад өг. Тэгвэл чи эрх чөлөөтэй болно гэв.

	Хүү бодосхийв. Чөлөөтэй, эрх дураараа болно! Хүсэж мөрөөдсөн эрх чөлөөгөө зөвхөн чөтгөрийн сүүлээр олох нь ээ! Юун сайхан бэ?!

	Гэвч Мирилайлайн сэгсгэр хөмсөгний доорх уйланхай нүд залирхгаар гялалзан хөдлөхийг тэр ажиж «Шидтэний оронд байгаа цагт, үлэмжийн ид шидтэй чөтгөрийн сүүлийг яасан ч өгөхгүй» гэж тэр шийдэв.

	— Бушуул! 

	Шидтэн гараа өргөн

	— Ү-у! У-у! гэж уухилав.

	Тал бүрээс бяцхан Одойнууд гүйлдэн ирж түүнийг тойрлоо.

	— Шат! Том шат авчир! гэж Мирилайлай тушаав.

	Бяцхан Одойнууд ойн зүг гүйлдэн удсан ч үгүй хязгааргүй урт шат авчирлаа.

	— Тавь! гэж Мирилайлай тушаав. Бяцхан Одойнууд шатны дэргэд шоргоолж шиг бужигнана. Хоромхон зуур шатны дээд үзүүр тэнгэрт өгсөн алга болж сүүл нь ойд хөвөрсөөр байв.

	— Чи энэ шатаар дэлхий ертөнцөд очих болно. Есөн хоногийн дараа тэнд очно. Одоо чөтгөрийнхөө сүүлийг өг. Замдаа сайн яваарай! гэж Мирилайлай хүүд хэллээ.

	— Одоо өгөхгүй, харин дэлхий ертөнцөд очмогцоо чамд хаяж өгнө гэж хариулав.

	— Хэрэв сүүлээ энд тавихгүй юм бол чамайг шатаар өгсүүлэхгүй гэж Мирилайлай шууд хэлэв.

	— Тэгвэл хоёулаа хамт өгсье. Шатны эцсийн гишгүүр болоход сүүл чинийх болно.

	— Би хөгшин надад шатаар өгсөх чадал алга гэж шидтэн дурамжхан өгүүллээ.

	Ян Бибиян хариу хэлэхийн оронд өврөөсөө нөгөө сүүлээ гаргаж эргүүлэв. 

	Бяцхан Одойнууд орилолдон зугтаж, их шидтэн жижгэрэв.

	Ян Бибиян цаг алдалгүй, муур шиг шалмаг хөдөлж, гартаа сүүлээ чанга барин шатаар өгслөө.

Автоматаар үүсгэсэн тайлбар]

	 

	Тэр өгсөөд л өгсөөд л байв. Газар дэлхий аль хэдийнээ үзэгдэхээ больж, шат эцэс төгсгөл болов.

	Эцэж ядарсан Ян Бибиян сүүлээ сугандаа хавчин шатны гишгүүр дээр амрахаар суулаа. Түүний дор аймшигтай чимээ, шуугиан гарч шат маш хүчтэй найгахад Ян Бибиян суудлаасаа шидэгдэж доошоо чулуу адил унахдаа.

	— Га-га-га! гэж хашхирч амжлаа. Төдхөн зуур хүү түргэн нисэх хар шувууны нуруун дээр байгаагаа ухаарав.

	 

	
ТӨМӨР ОЙ

	Ян Бибиян хэрээний нуруун дээр явах зуураа өөрийгөө аврагчид хязгааргүй баярласнаа илэрхийлэв. Шувуухай толгойгоо эргүүлж дуугүй явахыг захилаа.

	Тэд ниссээр цэнхэр манан дунд оров. Урт шатаар өгсөхөд нь харагдаж байсан ой шугуй үзэгдэхээ болилоо.

	Эргэн тойрон чив чимээгүй, нам гүм хэрээнээс хаашаа нисэж яваагаа асуух гэж бодсон хэр нь дуугарахаасаа айв. Харин шувуухай урьдын адилаар аварна гэдэгт итгэж явлаа.

	Цэнхэр манан алсад хоцорч, учир жолоогүй давлагаалсан хар өнгөтэй нуур дээгүүр нисэв. Хүчит давлагааныг зүсэн цагаан улаан хоёр онгоц нуурын усанд хөвнө. 

	Улаан онгоцны тавцанд зөөлөн сандал дээр их шидтэн шигдэн сууж хэрээний нисэхийг дурандан харна.

	Түүнийг бяцхан Одойнууд тойрон ноёныхоо юу хэлэхийг нүд салгалгүй ширтэнэ.

	Цагаан онгоц хүнгүй, жолоодлогогүй явж заримдаа давлагаан дотор алга болж, заримдаа давлагааны мандалд хөөгдөн гарч ирнэ.

	Хар шувуухай байдаг чадлаа шавхан цагаан онгоц руу тэмүүлж түүний тавцан дээр буулаа.

	Ян Бибиян онгоцон дээр буумагц Мирилайлайн дуран түүний зүг чиглэв. Хар давлагаан улам хүчтэй болж уул шиг овоорон сүрт догшин дуунаар исгэрэн цагаан онгоцыг дэлдэнэ.

	— Бүү ай, Ян Бибиян! Чамд чөтгөрийн сүүл бий шүү дээ. Харин болгоомжтой бай гэж хэрээ өгүүлээд Шувуухай агаарт дүүлэн гарч нуурын дээгүүр нисэн одлоо. Ян Бибиян хоосон онгоцон дээр ганцаар үлдэв.

	Их давлагаан онгоцыг зомгол шиг хөөргөн тавцанг нь усаар дүүргэнэ. Ян Бибиян ус цутгуулсан зурам шиг боллоо. Тэр хувцсаа тайчиж ус ороогүй нэгэн жижиг шүүгээнд хийж чөтгөрийнхөө сүүлийг цамц дороо тавив. Энэ зуур Ян Бибияныг олон зуун Одойнууд тойрон хүрээллээ.

	— Тэр хаана сүүлээ нуув? гэсэн дуун сонстов.

	Их шидтэн, бяцхан одойнууддаа чөтгөрийн сүүл хулгайл гэж тушаасан байна шүү! гэж Ян Бибиянд бодогдон дотор нь палхийв.

	Ян Бибиян хэдхэн харайж өнөөх шүүгээний дэргэд очиж, чөтгөрийнхөө сүүлийг авч түүгээрээ тэдний толгой дээгүүр эргүүлэв.

	Тэд цацсан тариа шиг ийш тийш хашхиралдан гүйж зарим нь ус руу харайн, зарим нь хулгана шиг өчүүхэн нүх гав руу орж, нөгөө хэсэг нь онгоцны тавцан дээр үхэтхийн уналаа.

	Ян Бибиян чөтгөрийнхөө сүүлийг хуйлран бархирсан их давлагаа дээгүүр эргүүлсэнд давлагаа нам гүм болов.

	Түүний дараа Ян Бибиян өнөөх сүүлээрээ улаан онгоц дээр сууж яваа Мирилайлайг заналхийлэн дохисонд тэр дурангаа алдан ширээнээсээ шидэгдэн онгоцны тавцан дээр уналаа.

	— Ян Бибиян, өршөөж хайрла! Энэ сүүлээ далд хий! Хүссэн бүхнийг чинь биелүүлье! гэж тэр гонгинон өгүүлэв.

	— Би нуурын эрэгт гарахыг хүсэж байна гэсэнд, Шидтэн онгоцны тавцангийн ирмэг дээр ирж давлагаан дээгүүр гараараа элдэв ид шидийн хөдөлгөөн үйлдэв.

	Хоёр онгоц зэрэгцэн намуухан уст нуурын усаар хөвөн эргийн зүг ойртож, онгоцны зогсоолд очиход бяцхан одойнуудаараа тойруулан айн чичрэн зогсож байсан Мирилайлайн улаан онгоцон дээр Ян Бибиян харайн гарч, 

	— Бүгдээрээ эрэг дээр гар! гэж тушаагаад чөтгөрөөс авсан сүүлээрээ онгоцны хажууг ороолгов.

	Мирилайлай онгоцноос харайн эрэг дээр буухдаа өвдгөлдөн уналаа.

	Одой хүмүүс бөмбөрөлдөн ноёноо тойров, 

	— Босоод! гэж Ян Бибияны командлахад, эхлээд Мирилайлай, дараа нь чичиргэнэсэн бяцхан одойнууд босов.

	— Ян Бибиян, чөтгөрийнхөө сүүлийг далд хий! тэгээд миний үгийг анхааралтай сонс гэж хэлээд их шидтэн цааш нь өгүүлрүүн; — Эндээс чив чимээгүйн их орон эхэлнэ. Үг яриа ямар ч хэрэггүй. Зөвхөн санаа бодол л үйлчилнэ. Миний хойноос даган яв, тэгээд надад сүүлээ өгч чөлөөтэй болох, эсвэл нэг зовлонгоос нөгөөд шилжин зовж зүдрэхээ өөрөө шийд. Ян Бибиян, миний хойноос яв! гээд, Мирилайлай бяцхан зарц нартаа нэгэн дохио өгсөнд тэд хоромхон зуур алга болов.

	— Ян Бибиян, миний хойноос яв! гэж Мирилайлай ихэмсгээр давтан хэллээ.

	Хүү шидтэнийг даган явахдаа төдий л удсангүй урьд өмнө огт үзэгдээгүй зах хязгааргүй үргэлжилсэн үхмэл ой шугуй байхыг харав.

	Хатсан мөчир нь тэнгэр өөд өргөсөн хүний гар шиг санагдана.

	Ойн модод, хөл доорх өвс нь цөм төмрөөс бүрэлджээ. Тэдний явсан зөрөг зам ч төмөр элсээр хучигдсан байв.

	Харин дуу чимээ, хөдөлгөөнгүй суугаа шувуудын хүндэд моддын мөчир бөхийн байх нь аймшигтай. Зөвхөн тэдний нүд уй гашуунаар эргэлдэн, ямар нэг юм хэлэх гэсэн шиг ширтэнэ.

	Ян Бибиян гүн нойртоо зүүдэлж байгаа юм шиг шидтэнийг даган алхална.

	Юм ярихыг хүссэнгүй, урьд өмнөх явдал нь бодогдоно.

	Хайртай ээжийн нь нүүр... үзэгдэх шиг болж жаал хүү уртаар шүүрс алдав. 

	Зөөлөн салхинд моддын нимгэн мөчир хавиран ятгын эгшиг уйтгартай уянгалах мэт санагдана.

	Хүү чөтгөрийн сүүлээ халаасандаа хийчхээд Мирилайлайн хойноос бодолхийлэн алхлаа.

	— Зогс! гэж шидтэний бие томрохыг харсан хүү хашхирав. Хэдийгээр хоорондоо хол зайтай байсан боловч тэр шидтэн аварга том биетэй болжээ.

	— Зогс! гэж Ян Бибиян давтан хэлээд чөтгөрийн сүүл барьсан гараа өргөв.

	Мирилайлай дагжин Ян Бибиянаас ч жижигхэн боллоо. 

	Төмөр модод дээр суугаа шувууд маш, уйтгартай байхыг харахад гунигтай байв. Ян Бибиян тэднийг хөдөлгөхийг хүсэж, моддын нэгийг чөтгөрийнхөө сүүлээр ороолгосонд зовуурилах адил дуун ойд гарлаа.

	Тэгтэл ойн дунд нэг ч цонхгүй, асар том харанхуй төмөр орд харш бий болов.

	Мирилайлай түүний шатаар өгсөн том төмөр хаалганд ойртон очиход хаалга өөрөө онгойж, түүгээр шидтэн яаран ороход хаалга нижигнэн хаагдлаа. Хүү ганцаар хоцров.

	 

	 


Лю-Лю

	Төмөр харшийн том хаалганы өмнө зогсохдоо Ян Бибиян хууртагдсанаа ойлголоо.

	Төдий л удсангүй төмөр ойд харанхуй болж, ширүүн шуурга дэгдэв.

	Төмөр модод гунигтай хангинан дуугарч тэдний мөчир дээр суусан хөдөлгөөнгүй шувууд тэсгэм хүйтэнд аргаа баран гангинана.

	Галт сэлэм шиг хурц цахилгаан харанхуйг гэрэлтүүлж аянгын нижигнэсэн дуун бүхнийг чичрүүлнэ.

	Төмөр харш, аварга том хонх шиг дүн дан дуугарч, ус хувингаар юүлсэн юм шиг асгарна.

	Ян Бибияны зогсож байсан шат, түүнийг харшаас хол байгаа төмөр элсэнд чулуудав.

	Эргэн тойрон борооны ус горхи болж урслаа. Ян Бибиян харанхуйд хоргодох газар хайн явахдаа төмөр модтой үе үе мөргөлдөнө. Нөгөөх горхинууд нийлж, ширүүн урсгалт өргөн мөрөн боллоо. Ян Бибияны хоолойгоор ус татаж, хөлийг нь ганхуулан, улмаар ширүүн урсгалдаа хөвүүлэв.

	Тэр өвөртөө нуусан сүүлээ санан түүнийг авч харанхуй дундуур учир зүггүй даллан, булингарт усыг ороолгон, төмөр моддыг шавхуурдав.

	Харанхуй сийрч, цахилгаан цахихаа болиод гол горхи татарч, гэрэл гэгээ гарлаа.

	Ширүүн шуурга байгаагүй юм шиг болов. Шидэт ойд ахиад чив чимээгүй нам гүм боллоо.

	Төмөр харш, ойн цор ганц зөрөг зам ч алга болжээ.

	Ян Бибиян таамгаар алхалж, төдхөн яг өмнөө аварга том могой байхыг харав.

	Тэр аймшигт могой асар том амаа ангайлгаж хамхиж цагариглан мушгиралдана. Агшин зуур хүүгийн гарыг нэг орооход Ян Бибиян сүүлээрээ ороолгов.

	Могой хүүгийн гараас шувтран ум хумгүй төмөр ойн зүг мурилзан далд орлоо.

	Ойд дахиад шидтэний төмөр харш бий болов. Хүү аварга могойны хойноос хөөсөнд могой үсчин харшийн хар шатан өөд өгсөн, хоромхон зуур чийгийн өт болон хувирч цоожны нүхээр годхийн орлоо.

	Дахин хуурагдсанаа Ян Бибиян ойлгож харшийн хаалга үүдийг Фютийн сүүлээр ороолгож эхлэв.

	Хаалга чахран онгойход гүйн орвол өнөөх аварга могой том бөмбөлөг болсон байхыг харлаа.

	Тэр бээр шал дээгүүр өнхөрснөө Мирилайлай болж хувирав. Шидтэн маш өндөр том биетэй байх бөгөөд Ян Бибиян дөнгөж өвдгөөр нь татаж байв.

	— Ян Бибиян надад сүүлээ өг, би чамайг чөлөөлье гэж Мирилайлай өгүүллээ. 

	— Шившигт мэхчин! гэж жаал хүү хашхираад, шидтэнийг сүүлээрээ ороолгосонд Ян Бибиянаас намхан болов.

	— Ян Бибиян намайг битгий цохь! Чөтгөрийн сүүлний шарх эдгэрдэггүй юм. Чамайг энд мөнхөд хорьж төмөр модонд төмөр шувуу болгон хувиргана... гээд Мирилайлайг хаалгаар гарахад хаалга төдхөн зуур хангир янгир хаагдлаа.

	Ян Бибиян хаалганд гүйн хүрч түүнийг Фютийн сүүлээр ороолгов. Харшийн гүнд бяцхан одойнуудаа дуудсан Мирилайлайн дуу сонсогдлоо.

	Удаж түдсэн ч үгүй тэдгээрийн хөлийн чимээ гарав. Тэд зөвхөн харш төдийгүй, ойг бүрхсэн юм шиг санагдлаа.

	Хүү цоожны нүхээр харсанд их шидтэн бяцхан барлагуудаараа хүрээлүүлсэн байв.

	Мирилайлайн өмнө тэдний удирдагч номхон зогсоно. Түүний толгой дээр тал бүр лүү харсан гурван нүдтэй том өд байлаа.

	— Лю-Лю гэж Мирилайлай түүнд ихэмсгээр хандан, чи гурван эргэлдэгч нүдтэй болохоор бусдаасаа гурав дахин илүү харна. Чамд миний бүх нууц тодорхой!

	Тэгэхлээр Ян Бибияныг барьж аваад төмөр усанд хаяхыг Лю-лючүүддээ тушаа. Тэр төмөр шувуу болог. Түүнийг модны мөчирт мөнхөд суулга! Харин түүний хоромхон зуур ч салдаггүй чөтгөрийн сүүлнээс болгоомжил,  гэж тушаав.

	— Би түүнийг үнэрт хороор мангууруулж, сүүлийг нь булаан аваад, өөрийг нь төмөр усанд шидье гэж Лю-Лю хариулав.

	— Яваад! 

	Мирилайлайг гараа өргөхөд бяцхан хүмүүс алга болж Ян Бибиян хаалганаас зайллаа.

	Төдий л удсангүй толгой дээрээ гурван нүдэт өдтэй цоохор дээлт Лю-Лю жаал хүүтэй уулзав. Бяцхан барлагуудын толгойлогч инээмсэглэн, эелдэг зангаар гайхамшигтай сайхан цэцэг барьсан гараа хүүд сунган, 

	— Зоригт Ян Бибиян! Биднийг жанжлан байдаг их шидтэн Мирилайлай энэ цэцгийг чөтгөрийн сүүл эзэмшигч чамд дурсгаж байна. Эвлэрсний тэмдэг болгож үүнийг үнэрлэ гэв.

	Ян Бибиян цэцгийг авах маяг гарган, бяцхан зарцын гараас барьж аваад түүнийг чөтгөрийнхөө сүүлээр ороолгов.

	Лю-Лю хөсөр уналаа. Ян Бибиян түүний шилнээс татан босгож сэгсрэв.

Автоматаар үүсгэсэн тайлбар]

	 

	Гадна талд чарлалдах дуун гарч:

	— Лю-лючүүдээ авраарай!

	— Ян Бибиян манай тэргүүлэгчийг барьж авлаа. 

	— Мирилайлай, авар!.. гэж хашхиралдана. 

	Харшийн гадна гарсан чимээ шуугиан дарагдаж нам гүм боллоо.

	
БЯЦХАН ХҮНИЙ (ОДОЙН) НУУЦ

	Бяцхан Одой мултрахыг оролдовч, түүнийг Ян Бибиян заамдан байв. Хүү Люлючүүдийн толгойлогчоос Мирилайлайн бүх нууцыг мэдэж авахаар шийдэв.

	— Бүү эсэргүүц, их тэлчгэнээд байвал чинь ална шүү чамайг! гэж Ян Бибиян өгүүлээд бяцхан түүнийг өндөрт өргөн сэгсрэв.

	Лю-Лю, хүүгийн гараас гарч чадахгүй болсондоо арга заль хэрэглэв.

	— Ян Бибиян, намайг тавихыг гуйя! Би зөвхөн Мирилайлайн зарц, надад мэдэх юм юу ч байхгүй... гэв.

	— Эндээс гарах зам зааж аль, үгүй бол чи амьд гарахгүй!

	— За тэгье, Ян Бибиян! Би бүхнийг чамд ярья, харин гараа аваач!.. гэхэд, 

	— Ярь ярь, Лю-Лю! гэж хүү тушаав.

	— Ян Бибиян, чи намайг ямар их айлгав! Айсандаа бүх юмаа мартчихжээ. Намайг тэр төмөр модонд очуулаач. Би тэнд сууж, амьсгаагаа даран мартсанаа санаж олъё...

	— Тэгье, явъя... 

	— Намайг ганцаарыг минь явуулж өгөөч. Чиний ойролцоо байхад бүх бие минь чичрээд, ухаан санаанд юу ч орохгүй юм... 

	— Лю-Лю, битгий мэхэл! Чамтай хамт явна гээд Лю-Люгийн заасан модны зүг Ян Бибиян явав.

	— Энэ рүү биш ээ! Харин тэр лүү гэж бяцхан хүн хойш чирэв. Үгүй, Ян Бибиян хууртагдахгүй! харин түүнд чирэх шалтгаан байх нь аргагүй... 

	Хүү Лю-Люг чанга заамдан барьж хойноосоо чирэв.

	Одойн заасан царс модонд ойртон ирвэл, модны ёроолд, 

	 

	ЛЮЛЮЧҮҮДИЙН ТОЛГОЙЛОГЧ

	Лю-Лю

	 

	Эзнээс бусад хэнийг ч орохыг хориглоно!

	 

	гэсэн бичээстэй бяцхан хаалга харагдав. Тэр бичээсний учрыг Ян Бибиян олж байх үес, Лю-Лю хэд хэдэн үг бувтнахад бяцхан хаалга онгойж түүний нүхээр одой орохыг оролдов.

	— Чи хаачихна вэ?

	— Энэ миний гэр. Манайд орохгүй юу? гэхэд нь Ян Бибиян доогтойхноор инээмсэглэн

	— Баярлалаа. Надад хоёр дахин газар дор орох хүсэл алга. Би газар доорх Мирилайлайн орноос гарах ёстой гэж өгүүлэв.

	— Тэр зам чинь эндээс эхэлдэг юм гэж Лю-Лю хариулаад амандаа учир холбоогүй үгс дахин бувтнав.

	Лю-Люгийн байрны хаалга онгойж тэндээс том бүргэд нисэн гарлаа.

	Агаарт хэд эргэснээ Ян Бибияныг далавчаа хумхин дайрч хошуугаараа толгой руу нь шааж, хумсаараа базав.

	Ян Бибиян бяцхан одойг хаалганы цаанаас барьж амжаад, Фютийн сүүл байсан өвөртөө хийв. Дараа нь бүргэдийн хүзүүг дарсанд хүчит шувуу өөрийнхөө олзыг хумсаараа чанга базан агаарт дүүлэн гарлаа.

	Ян Бибиян өвөр дотроо Лю-Лю яаж хөдөлж байгааг мэдэж байв. Люлючүүдийн толгойлогч, чөтгөрийн сүүлтэй хамт байгаадаа үнхэлцэг нь хагарах дөхөж, шавж болон хувирлаа.

	Бүргэдийн ниссэн өндөрлөгөөс зах хязгааргүй үргэлжилсэн шидэт ой байх нь Ян Бибиянд харагдана.

	— Мирилайлай, түүнийг нуурт хаяна!.. гэж Люлючүүд баяр хөөртэй хашхиралдан, модны хоорондуур гүйлдэнэ.

	Саварт нь орсон бүргэдээ их шидтэн болохыг Ян Бибиян ойлгож, өврөөсөө сүүлээ гарган хий эргүүлэн, 

	— Мирилайлай, намайг газарт буулга! Үгүй бол сүүлээрээ чамайг ороолголоо! гэхэд, айн хохигоносон бүргэд доош тэмүүлнэ. Төмөр харшийн ойролцоо бууж, жаал хүүг савраасаа мултлан харшийн оройд нисэн гарав.

	Ян Бибиян Лю-люг сугандаа хавчин харшийн төмөр шатны гишгүүр дээр суулаа.

	— Аварч хайрла, аварч хайрла!.. 

	— Лю-лю олзлогдсон! гэж Люлючүүд ойгоор хашхиран гүйлдэнэ.

	Ян Бибиян одойг газар шидэн чөтгөрийнхөө сүүлээр ороолгов.

	— Ян Бибиян, би чамд бүхнийг хэлье! Намайг битгий цохь гэж Лю-лю гиншин гуйлаа.

	— Бос!

	Одой бослоо.

	— Ярь!

	— Ян Бибиян, чи сонс. Чөтгөрийн сүүл чиний гарт байгаа цагт бидэнд ямар ч хүчин чадал байхгүй. Түүнийг чинь авч чадвал бидэнд их аз жаргал болох юм. Түүнийг авахаар бид байдаг чадлаараа оролдсон боловч чадсангүй. Харин чамайг манай орноос зайлуулахаас өөр арга алга. Бид байнга айн чичирч байхыг хүсэхгүй. Мирилайлайд гурван эхнэр байдгийг мэд. Түүнийг орд харшдаа байгаа үед эхнэрүүд нь үйлчилж, дуу аялан саатуулж байдаг. Хэрэв их шидтэн унтаж байвал тэд түүний толгойн орчим зогсоцгоож, нойрыг нь хамгаалж байдаг юм.

	Хэрэв Мирилайлай эхнэрүүдээ үзэгдэхгүй болгохыг хүсвэл эрүүндээ төмөр, алт, мөнгөн үс болгон хувиргадаг юм.

	Төмөр үс нь түүний хамгийн муухай, догшин ааштай эхнэр бөгөөд чамайг хорлоно.

	Алтан үст нь түүний ааш сайтай эхнэр гэхдээ зөвхөн хүний нүдээр хооллодог учраас чи нүдгүй болж магадгүй.

	Мирилайлай, хамгийн сайн зант эхнэрээ мөнгөн үс болгон хувиргасан юм.

	Тэр эхнэр дуунд их дуртай, чамаар дуулуулна. Чиний дуулсан дуу таалагдвал чамайг аварна. Эс таалагдвал хар хэрээ болгон хувиргана.

	Мирилайлайн эрүүнээс энэ гурван үсийг зулгаан авч, тус бүрийг зангид. Тэгэхэд үснүүд нь эмэгтэй хүн болж хувирна. Төмөр үсийг сугалахад амархан, алт нь хэцүү. Энэ хоёрыг сугалсны дараа мөнгөн үс чиний эрхэнд орно.

	Эдгээр үсийг сугалж авахдаа тасалж болохгүй, хэрэв тасалбал чийгийн өт болон хувирна. Бүхнийг чамд ярилаа. Ярьсан бүхнийг сана! Одоо эндээс түргэн зайл. Чамаас болж хөөрхий одой бид амар заяа үзэхгүй боллоо,  гэж Лю-Лю уйлан өгүүлээд, — Би чамд дахин тус болохгүй. Ян Бибиян... намайг тавиад, Мирилайлайд яаран оч. Одоо тэр тайван унтаж байна. Шидтэн, чөтгөрийн сүүл үзмэгцээ өвчтэй болж, суудлаасаа ч босож чадахгүй... гэхэд, 

	— Лю-Лю, чи одоо чөлөөтэй гээд Лю-лючүүдийн толгойлогчийг тавилаа.

	Жаал хүү цаг алдалгүй төмөр харшийн хаалгыг Фютийн сүүлээр ороолгосонд хаалга онгойв.

	Ян Бибиян олон тасалгаа өнгөрч, агуй дотор Мирилайлай хэвтэж байхыг харлаа.

	
МИРИЛАЙЛАЙН ЭХНЭРҮҮД

	Жаал хүү их шидтэн рүү ухасхийн түүний эрүүний сахлаас зүүгдлээ.

	Их шидтэн цочин сэрэв. Түүний нүд нь орой дээрээ гарч уруул нь чимээгүй хөдөлнө. Ян Бибиян нөгөөх гурван үсийг хурдан эрж Алтан... мөнгөн... төмөр үснүүдийг оллоо.

	Төмөр үсийг зоригтой суга татахад төмөр утас шиг жингэнэв. Түүний дараалсан үсийг нь сугаллаа.

	Мөнгөн сахлыг сугалах болоход Мирилайлай ёолон, огиулж эхлэв.

	Агуй дагуу улаан дөл бадарлаа.

	— Ян Бибиян чи гүйх үү? Эсвэл амьдаараа шатах уу? гэж Мирилайлай арга тасарсан байдалтай өгүүлэв.

	Тэр босохыг оролдсон боловч Ян Бибиян шидтэний сахлаас чанга дарж байлаа. Дахин мөч төдий л болбол Мирилайлай хүүг галд шидэх байв. Хүү өврөөсөө чөтгөрийн сүүлээ гаргаж, хэд хэд шавхуурдсанд гал унтарлаа.

	— Ян Бибиян, миний сахлаас гараа аваач! хэмээн Мирилайлай сөхрөн унаж, — Мөнгөн үсийг минь үлдээ. Би чамайг дэлхий ертөнцөд чинь гаргая гэж өгүүлэв.

	Ян Бибиян хариу хэлэхийн оронд шидтэний сахал дотроос мөнгөн үсийг олж болгоомжтой сугаллаа.

	— Одоо өөрийнхөө төмөр харшид оч! гэж хүү Мирилайлайд тушаав.

	— Би явж чадахгүй. Миний эхнэрүүдийн хооронд харилцан үзэн ядах тэмцэлтэй учир бие биеийг залгих болно... гэж их шидтэн гонгинов.

	— Харш руугаа яваад! гэж Ян Бибиян давтан тушаалаа.

	«Хүү төмөр ой дундуур алхлахдаа, хэрэв энэ гурван үсийг хамтатган зангидвал Мирилайлайн эхнэр намайг залгина... Түүний анхны эхнэр нь маш догшин ууртай учраас түүнийг амьжруулах хэрэггүй. Хоёр дахь нь юугаараа сайн билээ. Миний нүдийг сорчих байх... харин гурав дахийг нь амьжруулъя! тэр дуунд дуртай... Би түүнд дуулж өгнө!.. тэгэхэд яах бол? гэж бодолхийлэв»

	Ян Бибиян мөнгөн үсийг зангидахаар завдтал, түүний гар дээр халуун ус дуслаа.

	Тэр дээшээ харвал, төмөр модны мөчир дээр түүний танил хэрээ хөдөлгөөнгүй сууж байв.

	Хэрээний нүд нулимсаар бүрхэж нулимс нь дэс дараалан Ян Бибияны гар дээр дусална.

	— Га-га-га! гэж хүү баяртайг хашхирлаа.

	Харин шувуухай огтхон ч дуугарсангүй.

	— Хар хэрээ итгэлт найз, эгч минь! Чи надад олон удаа тусалж, намайг аварч байсан, надад юу хийхийг минь хэлж өг! Эхлээд мөнгөн үсийг зангидах уу? гэхэд

	Хэрээ толгойгоо сэгсрэв.

	— Алтан үсийг эхлээд зангидах уу?

	Хэрээ дахин толгойгоо сэгсрэв.

	— Тэгвэл, эхлээд төмөр үсийг зангидах хэрэг үү? гэхэд, Хэрээ толгой дохилоо.

	Ян Бибиян төмөр үсийг зангидсанд ногоон нүдтэй маш бүдүүн, муухай алмас болж,

	— Чамайг хэн гэдэг вэ? гэж тэр өгүүлээд ясархаг сарвуугаараа хүүгийн хоолойн зүг сарвайв.

	— Дуугүй бай! гээд Ян Бибиян Фютийн сүүлийг толгой дээрээ өргөв.

	Шуламс айсандаа эвхрэн ухарлаа.

	Ян Бибиян алтан үсийг зангидахад эелдэг харцтай өндөр туранхай эмэгтэй бий боллоо.

	— Чамайг хэн гэдэг вэ? Чамд юу хэрэгтэй вэ? гэж мэхийн асуув.

	— Би Мирилайлайд олзлогдсон, чөтгөрийн сүүл эзэмшсэн хүн гэхэд, 

	— Чи юу хүсэж байна?

	— Шид шингэсэн орноос гарч, дэлхий ертөнцдөө очихыг хүснэ гээд түүнийг үгээ хэлж дуусаагүй байтал, тэр эмэгтэй урагшаа харайж, хурц урт хумстай нарийхан сарвуунуудаа хүүгийн нүүр лүү ойртуулав.

	Ян Бибиян шуламсын гарыг сүүлээрээ ороолгосонд гэдрэгээ ухран, эелдгээр, 

	— Ян Бибиян, чи надад нүдээ өг! Би ганцхан хүний нүдээр л хооллодог юм. Надад өөрийнхөө нүдийг бэлэглэ. Би чамд тусалъя.., гэж өгүүлэв

	— Миний нүд шавраар хийгдсэн юм. Би толгойгоо алдаад оронд нь шавар толгойтой болсон юм. Чамд миний шавар нүд хараахан таашаагдахгүй гэж Ян Бибиян шуудхан хариулав.

	Ян Бибиян мөнгөн үсийг яаран зангидсанд үнэхээр үзэсгэлэн гоо эмэгтэй боллоо. Түүний уруулд инээмсэглэл тодорч, нүд нь цэнхэр огторгуй шиг туяаран, хацар нь ягааран харагдана.

	— Ээ, ямар сонин юм бэ? гэж Ян Бибияныг гайхан харж өгүүлэх эмэгтэй дуун уярам сайхан сонстов.

	— Энэ жаал ямар эелдэгхэн байна вэ? Би бол түүний бүх цусыг хэчнээн амтархан сорох бол! гэж бүдүүн шуламс нь өгүүлэв.

	— Авлигач шуламс дуугүй бай! гэж гоо үзэсгэлэнт эмэгтэй хариуллаа.

	— Бялдууч минь өөрөө дуугүй бай! гэж туранхай шуламс хашхиран хэлэв.

	Мирилайлайн эхнэрүүдийн хооронд хэрүүл эхэллээ.

Автоматаар үүсгэсэн тайлбар]

	 

	Тарган туранхай хоёр, үзэсгэлэнт эмэгтэйн дээл хувцсыг урж, үсийг нь зулгааж эхлэхэд

	— Мирилайлай, чи хаана байна? Амь авраарай! гэж тэр эмэгтэй хашхирав. — Намайг ингэж зодож байхад Яв Бибиян, чи зүгээр хараад зогсож байх гэж үү? гэхэд нь хүү залуу эмэгтэйд туслахаар чөтгөрийнхөө сүүлээр шавхуурдан, ойртсонд шуламсууд хөсөр уналаа.

	— Ян Бибиян, чамд баярлалаа! Чи амийг минь аврав. Хүссэн бүхнээр чинь шагная гэж үзэсгэлэнт эмэгтэй өгүүллээ.

	— Үзэсгэлэнт эмэгтэй минь намайг аварч хайрла. Дэлхий ертөнцдөө эргэж очиход минь тусал.

	— Ян Бибиян, их юм хүсэж дээ, чи. Харин хүслийг чинь биелүүлэхийн өмнө чиний хэрхэн дуулдгийг би сонсъё. Хэрвээ дуулсан дуу чинь надад таалагдвал би чамд тусалъя... Эхэл. Би хүлээж байна... гэхэд нь, Ян Бибиян залуу эмэгтэйн өмнө ичингүйрэн зогсов.

	Тэгтэл хүүгийн цээж үл мэдэгдэх гайхамшигт хүчнээр дүүрч, улмаар дуулж эхэллээ.

	 

	
ДУУНЫ ХҮЧИН

	Дуу эхэлмэгц өндөр уулын бэлд байдаг төрөлх тосгон, тоглож нааддаг нуга, тал, бүхнийг ундалдаг гол горхи нь Ян Бибияны санаанд орно.

	Энэ бүхний дотроос хайртай эхийн нь ядарсан царай уйтгарт нүдэн, ажилч зөөлөн гар нь нүднээ тусна.

	«Ээж минь ээ! Та ямар их гуньхарч байна! Хүү чинь санан мөрөөднөм. Эх тандаа очихыг хүснэм» гэж Ян Бибияны дуу эхэллээ.

	Түүнд цуцашгүй хөдөлмөрч эцэг, түүний энэрэлт сайхан зөвлөгөө алтан сургамжууд нь санагдана... 

	Уйтгар төгс, уран сайхан үгс хүүгийн цээжинд дэс дараалан орно. Түүний хоолой улам чангарлаа.

	Шид шингэсэн ойн алсад ч хүүгийн дуун хангинан цуурайтаж, төмөр бургас үл мэдэг ганхан сонсоно.

	Хөдөлдөггүй шувууд далавчаа хөдөлгөн, дуун цуурайтсан зүг толгойгоо эргүүллээ.

	Ян Бибияны дуулсан дуу эрх чөлөөг эрмэлзэн, түүний төлөө уриалах нь улам тодрон сонстоно.

	Үзэсгэлэнт эмэгтэй залуу дуучныг эхлээд шоолонгуй харж байснаа, бодолхийлэв. Түүний тунгалаг цэнхэр нүд нулимсаар бүрхэж, шүүрс алдав.

	Ян Бибияны дуу ундарсаар ундарсаар байв. Түүний хоолой, дууны үгс бадрангуй эрмэлзэл, чин зоригоор дүүрэн ажээ.

	— Үзэсгэлэн гоо эмэгтэй! Миний хувь заяа таны гарт байна!

	Ядуу гэртээ буцаж харихад минь надад тусал! Усны шувууг төрсөн үүрэндээ ирэхэд хавар тэдэнд яаж тусалдаг шиг надад та тусал гээд хүү урагш алхан гараа зүрхэн талдаа наалаа.

	Үзэсгэлэнт эмэгтэй уртаар шүүрс алдан инээмсэглэхэд, бүх шувууд суусан мөчрөөсөө гэнэтэд хөөрөн нислээ. Газар сайгүй тэдний баясгалант дуун сонстоно.

	Ойд зөөлөн салхи сэвэлзэнэ. Моддын мөчирт навч нахиа дэлгэрч, ой ногоон өмсгөлөө өмссөн, горхи шоржигнон урслаа.

	Үзэсгэлэнт эмэгтэй уйлж бөөн бөөн нулимс дуслуулна. Тэр эмэгтэй Ян Бибияны дэргэд ирж түүний духыг үнслээ.

	— Чи сонс! дуулсан дуу чинь зүрхийг минь уяруулав. Би Мирилайлайд олзлогдон дэлхий ертөнцөөс ирсэн хүн. Би чамтай адилхан. Чи надад эрх чөлөөний эрмэлзэл төрүүллээ. Би чамд тусалъя, харин чи надад тусал, гээд дээш нь гараа өргөн

	— Иа, иа! гэж дуудав.

	Хэрээний баясгалант дуун, далавчны нь хөнгөн дэвэлтийн чимээ сонсогдлоо.

	— Иа, миний ядарсан дүү охин! гээд, — Шидтэний эрх дарх төгслөө! Бид удахгүй эрх чөлөөтэй болно. Ян Бибияныг амьдруулагч булгийн усанд аваач. Тэгээд намайг хүлээж бай гэж өгүүлэв.

	— Ян Бибиян, миний хойноос яв гэж хэрээ хүний хэлээр өгүүлэн бараг газар шүргэм доохнуур нислээ. 

	Ян Бибиян хойноос нь алхлав.

	Төмөр ойноос мөр, тэмдгийн төдий ч юм үлдсэнгүй. Түүний оронд гайхамшигт царсан ой шуугина.

	Өндөр далдуу, хус модод хурц ногоорон харагдана.

	Төмөр элсний оронд хээрийн анхилуун цэцэг алаглана. Моддын хооронд бяцхан горхи хөгжилтэй шоржигнон урсана.

	Ойн гүнд явах үес хэрээ Ян Бибияны зүг эргэж;

	— Ян Бибиян чи биднийг аврагч мөн гэдэгтээ итгэ. Харин болгоомжтой бай. Мирилайлай хүнд өвчилсөн, удахгүй үхнэ. Чөлөөлөгдөх цаг мөдхөн ирнэ гэж өгүүлэхэд нь, Ян Бибиян өвөртөө гараа хийж, чөтгөрийнхөө сүүл байгаа эсэхийг шалгалаа.

	Тэд удсангүй хөвдөөр бүрхэгдсэн хадан хясаа байхыг үзэв.

	Түүний ёроолоос цэвэр тунгалаг булгийн ус жирэлзэн урсана.

	Алагласан цэцэгтэй өвсөн дотор Лю-Лю бөхийн ямар нэг юм эрж байгаад, Ян Бибияныг хармагцаа тэр одой ухаан жолоогүй зугтав. Ян Бибиян өврөөсөө шидэт сүүлээ аван одой тийш дохин;

	— Зогс! Чи энд юу эрсэн юм? гэж хашхирав. 

	Энэ үес хэрээ хясаан дээгүүр нисэн, өнгөрөхдөө хэлсэн нь:

	— Ян Бибиян, болгоомжтой бай! Хясааны цаад руу хачин юм орлоо. Ян Бибияны өмнө номхон зогссон Лю-Лю хэлсэн нь;

	— Би юу ч эрээгүй... чи юу асуугаад байгааг чинь би ойлгохгүй байна гэхэд нь

	— Лю-Лю үнэнээ хэл, эсвэл...

	— Мирилайлай маш хүнд өвчилсөн... би амьжруулагч өвс эрсэн юм гэж одой үнэнээ хүлээгээд Ян Бибияны гарт байгаа чөтгөрийн сүүлийг айн ширтэнэ.

	— Амьжруулагч өвс зөвхөн энэ булгийн ойролцоо ургадаг юм... Хэрэв би эзэндээ түүнийг аваачиж өгөхгүй бол тэр минь талийгаач болно!

	— Тэнд хэн нуугдав гэж Ян Бибиян хясаа руу зангаад чамтай ямар нэг хүн ирсэн байж таарна. Энд шидтэн байна уу, үгүй үү? Үнэнээ хэл гэв.

	Одой өвдөг дээрээ сөхрөн, 

	— Ян Бибиян намайг битгий зод, чи таалаа.

	— Манай эзний хамгийн ууртай догшин эхнэр энд бий! 

	Үзэсгэлэнт эмэгтэйг хэзээ энд ирсэн цагт нь устга гэж их шидтэн түүнд тушаасан юм. Тэр шуламс булгийн усанд хор хийхээр ирсэн. Түүнээс битгий уугаарай... гэхэд нь, 

	— Лю-Лю, одоо чи явж болно!

	Одой айсхийн ухарч байснаа гүйн одлоо. Хясааны цаана их шидтэний эхнэр, аймшигт догшин шуламс нуугджээ.

	Түүний хоёр ногоон нүд ууртайгаар гялалзана.

	 

	
МИРИЛАЙЛАЙН ҮХЭЛ

	Мирилайлайн эрүүнээс гурав дахь мөнгөн үсийг тасалмагц шидтэний ид шид хулжлаа. Түүний хорлол үйлчлэхээ больж, тушаасан юм нь биелэгдэхгүй болов.

	Ян Бибияны дуулсан дуун залуу боол эмэгтэйг аймшигт тамаас чөлөөллөө.

	Ян Бибиян булгийн ойролцоох чулуун дээр сууж, үзэсгэлэнт эмэгтэйн хүрэлцэн ирэхийг тэсэж ядан хүлээв. Тэр эмэгтэй яагаад ирэхгүй байна? гэж бодох зуураа Ян Бибиян үзэн ядах шидтэн орноос хурдан гарахыг мөрөөднө.

	Ямар нэг амьтны сүүдэр төдий л холгүй сүүдгэнэж, хүүгийн бодлыг сарниулав. Тэр өнгийн харвал, Мирилайлайн эхнэр, уурт догшин шуламс, хурц хумст гараа урагш сарвайн, хүүгийн зүг нуугдан ойртож байлаа.

	Ян Бибиян шуламсыг өөртөө ойртуулж байгаад булгийн амьжруулагч уснаас гараараа хутган авч нүүр лүү нь цацав.

	Шуламс төдхөн зуур мэлхий болон хувирч вааг, вааг гэж чанга дуугаран намагт дэвхрэн орлоо.

	Жаал хүү түүний хойноос хөөж гүйцэн очоод чанга өшиглөсөнд мэлхий хад мөргөн хага үсрэв.

	Түүнээс ногоовтор өнгөтэй муухай үнэртэй шингэн зүйл тал бүр тийшээ үсэрч, тэр хортой дуслын унасан газраас төдхөн зуур тамхины навчис ургалаа.

	Гэтэл ой дотроос их шидтэний хоёрдугаар эхнэр гарч ирэв.

	Тэр гартаа тор барьсан нь загасны тортой адилхан санагдав.

	Энэ торыг Ян Бибиянд зориулж авч яваа болохыг жаал хүү ойлголоо.

	Түрүүчийн адил шуламсыг өөртөө ойртуулж амьжруулагч уснаас гараараа хутган авч нүүр лүү нь цацсанд хоромхон зуур хорт могой болон хувирав.

	Ян Бибиян том чулуу авч чулуудсанд могойн толгой бяцарч, шаравтар шингэн зүйл цацран үсэрч, унасан газраас нь хорт мөөгнүүд цухуйлаа.

	Баясгалант амьдралын дуун алсад дуурсан Ян Бибияны өмнө цагаан хувцастай үзэсгэлэнт хүүхэн байхыг харав. Хонгор шар үс нь газар шүргэж, толгойгоо цагаан сарнай цэцгийн хэлхээгээр чимж, гарт нь мягмансанжаа цэцэг алаглана.

	Үзэсгэлэнт хүүхэн Ян Бибияныг инээмсэглэн харж, булгийн амьжруулагч усанд цэцгээ хийгээд, уснаас гараараа хутган газар дэлхийг зөөлөн шүршиж эхэллээ.

	Модны мөчир дээр суусан шувууд нисэн бууж, хөвүүд, охид, болон хувирав.

	— Намайг даган дуугүй яв! гэж үзэсгэлэнт хүүхэн Ян Бибиянд хэлээд, хувцасныхаа өргөн ханцуй дотроос сав гаргаж, түүнийгээ булгийн усаар дүүргэж аваад түрүүлэн явлаа.

	Ян Бибиян, хүүхдүүдийн хамт түүний хойноос дагав.

	Хүүхдүүд баяр хөөртэй дуулалдана. Үзэсгэлэнт хүүхэн сав дахь рашаанд цэцгээ дүрж моддыг шүршинэ.

	Тэнд байсан шувууд, хүүхэд болон хувирч тэдэнтэйн нэгдэн дуун хоолойгоо нийлүүлнэ.

	Амьжирсан ойг гэрэлт наран аз жаргалын хурц гэрлээрээ гийгүүллээ.

	Тэд удаан аялж, замд тохиолдсон бүхэн нь өөрчлөгдөн, баясгалант амьдрал бий болов.

	Явсаар шидтэний төмөр харшид ойртож ирлээ. Түүнээс тэсгэм хүйтэн салхи үлээнэ.

	Үзэсгэлэнт хүүхэн харшийн хаалга руу амьжруулагч уснаасаа цацсанд хаалга онгойж, үзэсгэлэнт хүүхэн Ян Бибиянтай хамт дотогш орлоо.

	Саванд байгаа амьжруулагч уснаас цацсанд төмөр хана ээлж дараалан нурж шинэ шинэ тасалгаа нээгдэв.

	Тэд явах замдаа харанхуй хонгилд туллаа. Тэнд өндөр гүүр байх бөгөөд тэр нь хадан хясааны агуй руу оржээ.

	Үзэсгэлэнт хүүхэн, Ян Бибиян хоёр гүүрээр гарав.

	Залуу эмэгтэй хад чулуугаар дарагдсан агуйн хаалгыг амьжруулагч усаар шүршихэд хаалга тэрхэн зуур онгойлоо. Агуйн дунд хэсэгт их шидтэн орондоо хэвтэж байв.

	Ирсэн хүмүүсийг үзсэн шидтэн ямар нэг ид шид гаргахыг эрмэлзэн гараа сарвалзуулан уруулаа хөдөлгөхөд ямар ч дуу чимээ гарсангүй. Тэр хашхирахыг хүссэн боловч дахиад дуун гарсангүй.

	Үзэсгэлэнт хүүхэн цэцгээ амьжруулагч усандаа дүрж, Мирилайлайг шүршсэнд, их шидтэн архины ваар болон хувирлаа.

	Ян Бибиян түүнийг өшиглөсөнд бяц үсэрч, архины охь ханхалсан шаравтар шингэн гоожлоо.

	— Мирилайлай үхлээ!.. 

	— Их шидтэн айхгүй боллоо!.. 

	— Аймшигт хорлол төгслөө!.. гэсэн ялалтын баясгалант дуун ойд цуурайтаж, 

	— Бид аврагдлаа! гэж үзэсгэлэнт хүүхэн, Ян Бибиянд хандан хэллээ.

	Тэд агуйн хаалга чиглэн явав. Өндөр гүүр алга болжээ. Тэдний өмнө алсад чиглэсэн сайхан харгуй байв. Замын хоёр талаар тоо томшгүй олон бяцхан одойнууд эгнэн зогсжээ.

	Замын дунд тэдний дарга өвдөг сөхрөн сууж байв.

	— Лю-Лю, чи уйлж байна уу? Чи их шидтэндээ харамсаж байна уу? гэж өгүүлээд үзэсгэлэнт хүүхэн одойнуудын удирдагчийг ширвэн харлаа.

	— Үгүй, үгүй! 

	— Бид ажилч хар шоргоолж билээ. Ногоон ойд үүрээ нандигнан барьцгааж байсан юм. Их шидтэн Мирилайлай биднийг бяцхан хүмүүс болгон хувиргаж, боолоо болгохоос өмнө бид аз жаргалтай амьдарч байлаа. Одоо тэр шидтэн үхлээ. Хүн болсон бид юу ч хийж чадахгүй. Харин төрөлх үүрэндээ эргэж очихыг хүснэ... гэж Лю-Лю гуйн өгүүлэв.

	Үзэсгэлэнт эмэгтэй цэцгээ савтай рашаандаа дүрж, эгнэн зогссон бяцхан хүмүүсийн гар луу амьжруулагч усаар шүршив.

	Одойнууд хоромхон зуур хөдөлмөрч хар шоргоолж болон хувирч ой дундуур тархан одлоо.

	
ДЭЛХИЙ ЕРТӨНЦДӨӨ ИРЛЭЭ

	Ян Бибиян үзэсгэлэнт эмэгтэйг удтал даган явлаа. Тэдний явсан газар бүхэн өөрчлөгдөн амьдрал эхэлнэ.

	Төмөр моддын оронд царс, эвэрлэг модны өтгөн сагсгар мөчир хөгжилтэй шуугина.

	Хар төмрийн элгэн тал ногоон хагаар бүрхэгдсэн хад байц боллоо.

	Шидэт орныг бүрхэж байсан бараан үүлс арилж гэгээн тэнгэр мэлийв.

	Харин Ян Бибиян, үзэсгэлэнт хүүхэн хоёр алсыг зорин явсаар, эцэст нь тэнгэрийн тэртээ хаяанд өндөр сарьдаг уул хөхрөн түүний оройд цас цайран байхыг харлаа.

	Гэгээн наран дэлхий ертөнцийг баясгалантай гийгүүлнэ. Бидний хүслэн болсон дэлхий ертөнц, бидний төрсөн газар шороо харагдаж байна! гэж Ян Бибиян баясан өгүүлээд

	— Танд баярлалаа, гялайлаа! Намайг аюулаас та аварлаа! гээд, хүүхний гарыг үнсэв.

	— Ян Бибиян би чамд хязгааргүй баярлаж байна. Чи эрэлхэг зоригоороо намайг аварлаа. Би бас нарт ертөнцийн хүн. Би усан цэргийн даргын охин. Миний нэрийг Лиана гэдэг. Нэгэн харанхуй шөнө далай дотроос Мирилайлай гарч ирэн намайг бяцхан дүүтэй минь хамт аваачаад надаар эхнэрээ болгож, харин дүүг минь хар шувуу болгон хувиргасан юм... 

	— Тэгээд тэр чинь хаана байна?.. 

	Лиана зогсоод, эелдгээр ийн дуудлаа.

	— Иа, Иа!

	Хар шувуухай агаарт эргэснээ эгчийнхээ мөрөн дээр суув.

	Лиана амьжруулагч усандаа цэцэг дүрэн шувууг шүршсэнд хөөрхөн охин болон хувирлаа.

	— Хайртай эгч, үзэсгэлэнт гоо Лиана минь!.. гээд баярласандаа уйлан хайлан эгчийгээ чанга чанга үнслээ. — Бид аврагдлаа, амь мэнд гарлаа! гэж өгүүлэв.

	— Тийм ээ, хөөрхөн дүү Иа минь. Бид дахиад хамт байх боллоо... ямар их аз завшаан бэ!

	Иа охин Ян Бибиян рүү эргэн харж нулимсаа дуслуулан, 

	— Ян Бибиян чамтай би цаг ямагт хамт байсан, би чамд туслах гэж хэчнээн зүтгэсэн. Ганцхан шидтэн л саад хийж байлаа. Би чамайг туйлын их өрөвдөж байсан... 

	— Бушуухан тийшээ явцгаая гэж Ян Бибиян өгүүлээд тэртээд цэнхэртэн буй уулыг заав.

	Тэр гурав алсыг чиглэн алхаллаа.

	Тэд төдий л удсангүй өргөн хөндийд ирж их голыг үзлээ. Гэтэл голын ус үхмэл, усны долгио нь төмөр цутгасан юм шиг болж, чулуужсан хүн суусан завь онгоц ямар ч хөдөлгөөнгүй царцанги харагдана.

	Голын тэртээд цэцэгт алтан дэлхий үргэлжлэн алсад хот тосгон сүндэрлэж, зам зурайн, уудам сайхан бэлчээрт мал сүрэг идшилнэ.

	Мань гурав гар гараасаа барилцан үхмэл голоор гарсныхаа дараа Лиана амьжруулагч усаар голыг шүршсэнд, голын ус мушгиран эрчилж, хөөсрөн урсаад голын эргээр цэцэг ногоо дэлгэрэн модод нь ногоорч, шувууд гангар гунгар дуугарлаа.

	Завь онгоцонд суусан хүн амьжирч сэлүүрээрээ голын давлагааг хариулан усан цэргүүдийн дуулах нь сонсогдлоо. 

	 

	Бидний зоригт усан цэргүүд

	Бүгдээрээ Лианыг хайж

	Бүх гол мөрнөөр явлаа

	Үзэсгэлэнт охиноо алдсан

	Усан цэргийн дарга уйтгарлана

	Гоо үзэсгэлэнт охиныг 

	Гайхал шидтэн хулгайллаа... 

	 

	“Намайг мартаагүй байна шүү” гэж бодсон Лианы сэтгэл догдоллоо... 

	Хүүхэн усан цэргүүдийг далласанд, тэд түүний зүг эргэв.

	Лианы дуулсан нь:

	 

	— Би танай Лиана байна!

	Билигт эрэлчид минь зогсоно уу

	Эрэлхэг залуус минь, та нар

	Энэхэн намайгаа завиндаа суулгаач... 

	 

	гэв.

	Усан цэргүүд баяр хөөр болж эргийн зүг завиа заллаа.

	Лиана Ян Бибиянд ойртон ирж, 

	— Ян Бибиян, баяртай! Энэ завь онгоцныхон дүү бид хоёрыг гэрт минь хүргэж өгнө. Чамайг хэзээ ч мартахгүй, баяртай, гэхэд түүний нүд нулимсаар дүүрэв.

	— Ян Бибиян, чамайг би цаг ямагт санан дурсана... Чи далайчин болохгүй юу? хамт далай руу явъя. Аав минь чамайг өөрийнхөө онгоцонд авна гэж шүүрс алдан Иа өгүүлэв.

	— Далайчин болно! Тэгье. Би жинхэнэ хүн болохыг хүсэж байна!.. гээд, — Далайчин болно гэдэг... гайхамшигтай сайхан хэрэг... Гэхдээ би юуны өмнө өөрийнхөө толгойг олж, эх эцэгтэйгээ уулзах ёстой. Тэд намайг санаж бодох нь хязгааргүй байгаа! гэж Ян Бибиян бодлогошронгуй өгүүлэв.

	— Ян Бибиян, баяртай! гэж Лиана давтан хэлэв.

	Тэр хүүхэн Иатай хамт голын эрэгт тулж ирсэн завинд суулаа.

	— Баяртай! Намайг бүү мартаарай! гэж Иа хашхиран өгүүлнэ.

	Усан цэргүүд сэлбүүрээрээ ус алгадан, завь онгоц эргээс холдон, голын дундуур хөвлөө. Тэднийг Ян Бибиян харцаараа үдэн, Лиана, Иа хоёр завь онгоц далд орон ортлоо гараараа далласаар явав.

	Ян Бибиян эргэн тойрныг ширтэн харав. Ойр хавь амьд амьтан ч байсангүй. Голын эрэгт нэг ч хүн алга.

	Тэр уйтгарт автагдан, газар суун мэгшин уйллаа.

	Жаалын дотор уужирч, саруул болов. Нар шингэж, харанхуй болов. Голын зүгээс сэрүү татна. Шөнө боллоо. Ян Бибиян босож, тэртээ харагдаж буй уулыг зүглэн алхав.

	Хүү өргөн нуга дундуур явлаа. Өвсөн доторх нарийн зам түүнийг урагш хөтөлнө. Од түглээ. Ян Бибиян шөнийн тэнгэрийг үзээгүй уджээ. 

	Тэр оддыг гайхан ажиглав. Зөрөг зам дээр нэгэн сүүдэр сүүмэлзэв. Ян Бибиян лавлуулан ажиглавал, замын хажуу дахь том чулуун дээр... шувуу ч юм уу, хүн ч юм уу, ямар нэг юм хөдөлнө.

	— Энд хэн байна? гэж Ян Бибиян асуув.

	— Б... би... гэж танил бололтой дуун чичирхийлэв

	— Чи хэн бэ?

	— Би, чиний хуучин найз Фют байна... 

	— Чи Фют гэж үү? Яагаад энд байна? гэж Ян Бибиян баяртай асуув. 

	— Би чамайгаа л хүлээж байна. Хэчнээн удаан хүлээв, цөхөртлөө суулаа. Эцэст нь ямар ч гэсэн бид хоёр уулзлаа! гэхэд нь Ян Бибиян чулуунд ойртон очвол түүн дээр үнэхээр Фют сууж байв. Тэд гар гараасаа барилцлаа.

	
ХУУЧИН НӨХӨРЛӨЛ

	«Хөөрхий амьтан, Фют» гэж хуучин найзаа харсан Ян Бибиян бодов.

	Хүүд Фют багагүй хор хүргэсэн боловч энэ удаад өрөвдөх сэтгэл төрүүллээ. Тэр эцэж хонхойсон нүдтэй хогийн саванд орсон хог новш шиг сэгсийнэ.

	Бяцхан эвэр нь ногоон хөгцөд, арьс нь үлдэд баригджээ. Фют цаг ямагт биеэ маажна. Хөл нь саарьт идэгдэж сүүл байсан газар нь шархлан идээлжээ.

	— Фют чи юутай адилхан болчих оо вэ! Чамд юу дайралдав? гэж Ян Бибиян асуув. 

	Чөтгөр хүү чичирч салгалан ямар нэг юм хэлэх гэсэн боловч хэлж чадсангүй.

	— Фют, тайвшир, чамд ингэх нэг цаг байжээ. Би их зовлон үзлээ. Гэхдээ би тэр зовлонг давсан. Чи хийморь золбоогоо бүү алд гэж хүү өрөвдөн өгүүлэв.

	— Ян Бибиян чи миний сүүлийг таслан авснаас хойших шиг азгүй явдал надад байсангүй. Бүх чөтгөр намайг үзэн ядаж занан зүхэж байна. Чөтгөрүүд намайг шийтгэн галд шарж, тогоонд буцалган, өрмөөр цоочив... Би арай ядан тэдний гараас мултарч зугтлаа. Надаас болж миний аав зовж байна.

	Хөөрхий эцгийг минь хөлөөр нь модноос дүүжилж дор нь гал түлсэн. Намайг буцаж очих хүртэл эцэг минь ингэж байх юм.

	Гэхдээ би өөрийнхөө сүүлгүйгээр буцаж чадахгүй. Би чамайг газар орон бүрд хайлаа. Сүүлгүй болохоор би нүдэнд үзэгдэхгүй болж нисэж чадахгүй юм.

	Ёстой гуйлгачин болж хүмүүсээс хишиг горьдон явж байна. Үүнээс өөр юу ч хийж чадахгүй юм.

	Ингээд би, Ян Бибиян чиний өмнө гуйлгачин болоод зогсож байна.

	Намайг өрөвдөж, чи тус бол! гэв.

	— Фют чамд би яаж туслах вэ?

	— Ян Бибиян сүүлийг минь надад өг!

	— Тэгвэл миний толгой хаана байна? Чи шавар толгойгоороо миний толгойг сольсноо мартчихаа юу? Чи өөрийнхөө сүүлийг буцааж авахыг хүсэж байгаа бол би өөрийнхөө толгойг эргүүлж авахыг хүсэж байна гэхэд, 

	— Толгой чинь Калчод бий. Би түүнтэй уулзсан... Миний сүүлийг өг, тэгвэл би чамд тусалъя... 

	— Фют, чи намайг залилахыг хүсэж байна уу! Би чамд итгэхээ больсон.

	— Би чамд муу юм хийсэн. Гэхдээ намайг маш хатуу залхаалаа шүү дээ.

	— Фют ээ, би чамайг өрөвдөж байна, гэхдээ өөрийнхөө толгойг олохоос нааш сүүлийг чинь өгөхгүй. Сүүл чинь бүрэн бүтнээр бий. Энэ байна... гээд, Ян Бибиян өвөртөө гараа хийж тэгээд... Лианы амьжруулагч усанд дүрж байсан баглаа цэцгийг гаргаж ирлээ. Хүүхэн салахын ёсыг гүйцэтгэх үедээ үүнийг хүүгийн өвөрт мэдэгдэлгүй хийсэн нь тодорхой болов.

	— Энэ цэцгийн баглаа чинь миний сайхан сүүлтэй ямар ч төсөө алга... гэж Фют харамсана.

	Харин баглаа цэцэг Ян Бибияныг баярлуулав. 

	«Лиана үүнийг санамсаргүй энд хийгээгүй нь лав» гэж тэр бодлоо.

	Баглаа цэцгээ өвөртөө хийгээд өврөөсөө чөтгөрийн сүүлийг гаргаж ирэв.

	— Ямар сайхан бэ? гэж Фют хашхиран хүү рүү чичрэн салганасан гараа сунгаж, — Ян Бибиян, миний гайхамшигт, миний хайртай сүүлийг надад өг!.. гэв.

	Ян Бибиян өнөөх сүүлийг хугалсхийн нугалж дахин өвөртөө, хийлээ.

	— Сүүлийг минь өгөөч! гэж чөтгөр хүү өвдөг сөхрөн газарт унав.

	— Эхлээд л Калчог олъё... гээд Ян Бибиян огт халгаасангүй.

	— Миний сүүл... миний сүүл! Түүнийг минь буцааж өг. Чиний толгойг эргүүлж өгөхөө тангараглая.

	Хэрэв намайг алдана гэж айж байвал сүүлний үсэн дотроос ганц урт үс бий. Түүнийг сугалж ав. Тэр үс чиний гарт байгаа цагт би эрхэнд чинь байна.

	— Фют ээ, би бодъё. Калчоог олъё. Би өөрийнхөө толгойг харахыг хүсэж байна.

	— Миний тэнхээ маш муу байна. Сүүлгүйгээр би явж чадахгүй. Очих газар хол байна... 

	— Фют ээ, хоёулаа аажимхан явъя.

	— Тэгвэл тэгье дээ...  гэж чөтгөр хүү шүүрс алдан өгүүлээд тэр хүрнэ шүү! гэв.

	Фют үүр туяарч байгаа зүүн зүгийг заалаа.

	Тэр хоёр нэг ч үг яриагүй, маш удаан явлаа. Ян Бибиян итгэл төгс алхахдаа эцэж цуцахаа ч мэдсэнгүй.

	Харин Фютийг ажиглавал, өөрөөс нь хоцорч арай ядан хөлөө зөөж явав.

	Фютийг хүлээж, гүйцэж ирэхээр нь

	— Фют ээ, эцэж байна уу? гэж асуулаа.

	Хүү чөтгөрийг үүрээд цаашаа явав.

	Чөтгөр хүү, турж эцэж өвс шиг хөнгөн болсон нь түүнд юм үүрч явна гэж бараг мэдэгдэхгүй байв.

	— Калчо ямар амьдарч байна?

	— Түүнд юу хэрэгтэй байх вэ? Калчо бол шавраар бүтсэн түүнд ус, талх хэрэггүй. Унтаж босоод л харсан зүгтээ явна. Түүнд байгаа чиний толгой зөвхөн чамайг бодно. Хэрэв Калчогийн шавар бие хатасхийгээд ирвэл усанд дүрнэ тэгээд л өөр юу ч хэрэггүй болно. Харин Калчо борооноос л айдаг юм.

	Үүр цайх үеэр тэд голд тулж ирэв. Ян Бибиян Фютийг зүлгэн дээр буулгаж, 

	— Амаръя гэв.

	Тэр хоёр сууж амжаагүй байтал Ян Бибияны гараас Фют барьж аван:

	— Түүнийг хар!.. гэв.

	Бургасны цаана нэгэн хүү хувцсаа тайчин усанд орохыг завдаж байлаа.

	Тэдний чимээгээр тэр эргэн харахад, Ян Бибияны бие арзасхийв.

	— Калчо! гэж хүү шивгэнэлээ.

	 


ЯН БИБИЯН ӨӨРИЙНХӨӨ ТОЛГОЙГ ОЛЛОО

	Калчогийн бие хатаах үед усанд орохгүй бол бие нь хагардаг байлаа. Цус гардаггүй боловч бие нь хагарахаараа маш их өвчтэй болдог ажээ. Ян Бибиян, Фют хоёр Калчогийн хөдөлгөөн бүрийг ширтэн харж байв.

	Ян Бибияны, өөрийн толгой урьд өмнө нь сэгсгэр байгаагүй юм шиг үсийг нь хажуу тийшээ самнасан, нүүрээ цэвэрхэн угааж, сайхан нүдээрээ тайвнаар харах нь маш аятайхан санагдаж хүү баяр хөөрөөр бялхав. 

	— Ян Бибиян чиний толгойг эргүүлэн авах аятайхан тохиолдол таарлаа. Сүүлийг минь өг, тэгвэл би бүхнийг гүйцэтгэе. Калчо усанд төдий л удалгүй Бушуул!, гэж Фют шивнэн хэлэв.

	— Фют, Намайг мэхлэхгүй гэдгээ хатуу андгайл. Эцгийнхээ нэрээр андгайл... гэхэд

	— Хөгшин эцэг Фюфюнкогийнхээ нэрээр андгайлъя гэв.

	Ян Бибиян өврөөсөө чөтгөрийн сүүлийг гаргаж, түүнээс хамгийн урт нэгэн үсийг сугалан авч, сүүлээ Фютэд өглөө.

	Чөтгөр хүү сүүлээ хуучин байранд нь тавьсанд төдхөн зуур наалдан, Фют өөрчлөгдөв. Арьс нь гялалзан, хөгцөрсөн эвэр нь харлаж нүд нь баяр баясгалантай болов. 

	Ян Бибиян түүний амыг алгаараа таглаагүй бол баярласандаа бархиран, Калчог цочроох байлаа.

	— Ян Бибиян, чамд мянга дахин баярлалаа! Харин миний сүүлнээс үс сугалж аваагүй бол би чамд тусыг тусаар хариулахгүй байсан гэдгээ хүлээе... гэв.

	Энэ үед Калчо усанд үсрэн орж их л тааламжтайяа шумбаж байв.

	— Хувцсаа тайл! гэж чөтгөр хүү шивнэв.

	Ян Бибиян хувцсаа тайчин тавихдаа чөтгөрийн сүүлний үсийг өөрт нь авхуулахгүй гэж хуруундаа уяад, Лианы өгсөн цэцгийг цамцаараа бүтээв.

	— Би бэлхэн... гэж хүүг өгүүлэхэд, 

	— Урагшаа! гэж Фют хашхираад гол руу харайн орлоо.

	Калчо голын эрэгт ойртон хөвж ирснээ айсан маягтай эргэн харах үес, Фют хэдийнээ түүний хөлөөс барьж авсан байв.

	— Намайг тавь, тавиач! Ёо, ёо, ёо. Би усанд дэвтээд задарч, усны ёроолд унана гэж үнэнээ хэлэн Калчо гуйн өгүүллээ.

	Ян Бибиян Фютэд туслан Калчогийн мөрнөөс барьж аваад усанд умбуулав...

	Калчогийн шавар бие усанд дэвтэж “амь авар! амь авар” гэж гуйв. Гэтэл Калчогийн толгой, Ян Бибияны толгой аль аль нь байсан газраасаа салав. Фют хоромхон зуур толгойнуудыг нь сольж тавихад, Ян Бибиян уснаас үсрэн гарвал түүний мөрөн дээр өөрийн толгой нь үзэсгэлэнтэй харагдаж байлаа. Калчод очсон шавар толгой нь усанд үлдэж, үлэмжийн уй гашуу болсон байдалтай Ян Бибияныг ширтэн харж байв. Мөн хүүгийн толгойг өдий удтал хадгалсан Калчо ч гунигтай харагдана.

	— Фют ээ, түүнийг аваръя! гэж Ян Бибияныг өгүүлэхэд, 

	— Тэр бидэнд ямар хэрэгтэй юм бэ?

	— Фют, би чамд тушааж байна! гэхэд, Фют Калчогийн амьгүй, норсон биеийг уснаас авч эрэг дээр тавилаа.

	Ширгэн дээр тэр хөдөлгөөнгүй, гараа сарвайлган хэвтэх бөгөөд шавар хүүгийн нүд Ян Бибияныг биширсэн байдалтай ширтэнэ.

	Хүү Лианын баглаа цэцгийг авч Калчогийн бие дээр сэгсрэв. Цэцгийн дэлбэ дотор хадгалагдсан амьжруулагч ус шавар бие дээр нь дуслав. Калчо хөдөлж, мөчийн төдий өнгөрөхөд босон, нүднээсээ нулимс дуслуулан аврагчийгаа чанга тэврэв.

	— Ян Бибиян чамд баярлалаа... судсаар минь цус гүйж, бие минь амьжрав, зүрх минь ямар сайхан цохилно вэ! Чамд хязгааргүй их баярлалаа!.. гэж Калчо өгүүлэв.

	Ян Бибиян ч өөрийнхөө толгойг олж жинхэнэ бие төрхөө олсондоо мөн хэмжээлшгүй баяртай байлаа. Түүний өмнө шинэ ертөнц нээгдлээ. Хүү сайн сайхан үйлсэд оров.

	Төрсөн гэр орондоо харих гэсэн Ян Бибияны хүслэн улам хүчтэй бадарлаа. Чөтгөрийн сүүлнээс сугалан агсан үсээ эгүүлэн өгч хүү хэлсэн нь:

	— Фют, чи одоо чөлөөтэй болсон. Бидний зам дахин хэзээ ч нийлэхгүй. Одоо би хор хөнөөл гэдэг юу болохыг мэдсэн. Надад түүнтэй тэмцэх хүчин чадал бүрэн байна... Намайг уруу татна гэж чи битгий бод, чи хэзээ ч гэсэн дийлэгдэнэ. Эсвэл дахиад л сүүлээ алдана гэдгээ мэд! Гэхэд Фют уул үсээ авмагцаа алга болов.

	Тэгээд Ян Бибиян, Калчо хоёр үлдлээ. Алс тэртээд танил уул сүндэрлэнэ.

	Тэр уулын ногоорсон бэлд түүний төрөлх тосгон ярайн харагдана.

	— Ээж ээ, би буцаж ирлээ! Аав аа, хүү чинь очлоо! гэж Ян Бибиян сэтгэл хөдлөнгүй хашхирав.

	Хүү Калчогийн гараас хөтлөн 

	— Явъя... гэв. 

	— Миний алдарт ваарчин эцэг минь! Би бас тандаа эргэж очлоо. Таны үнэнч туслагч болж насан өндөр болоход тань түшиг тулгуур болъё гэж Калчо мөн өгүүллээ.

	Тэр хоёр төрсөн тосгоныхоо зүг тэнхээ мэдэн яаравчлан алхлав.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1966 оны хэвлэлийн Хэвлэн нийтлэлийн мэдээлэл 

	Сурагчдын номын санд

	 

	Елин Пелин

	 

	НЕОБЫКНОВЕННЫЕ ПРИКЛЮЧЕНИЯ ОДНОГО МАЛОЧИШКИ ЯН БИБИЯН

	 

	Орчуулагч С. Чулуунцэрэн

	Редактор Я. Намжилдорж

	 

	Зургийн редактор Ц. Энэбиш

	Хянагч Б. Цэдэв, Х. Чойжил

	Зургийг хуулбарласан, техник редактор Б. Цэдэндорж

	 

	Хэвлэлтэд 1966 оны 4 сард шилжүүлж, 

	1966 оны 6 сард 8000 ширхэг хэвлэв

	 

	Цаасны хэмжээ 60x90 1/16

	Хэвлэлийн хуудас 6 

	 

	Зах №155 

	 

	Д. Сүхбаатарын нэрэмжит хэвлэлийн комбинат. 

	Д. Сүхбаатарын талбай, 2.

